
			Rhagair

			Dyma gasgliad o wyth stori fer sy’n mynd i’r afael â gwahanol agweddau ar fyw a gweithio yn ardal ARFOR, sef Sir Gâr, Ceredigion, Gwynedd ac Ynys Môn.

			Mae’r casgliad hwn wedi cael ei greu fel rhan o brosiect Llwyddo’n Lleol. Un o brosiectau rhaglen ARFOR yw Llwyddo’n Lleol 2050, sy’n cael ei weinyddu ar y cyd gan Mentera a Menter Môn.

			Gydag allfudo teuluoedd a phobl ifanc yn cael ei gydnabod fel un o’r prif resymau dros ddirywiad nifer y siaradwyr Cymraeg yn y cadarnleoedd, nod Llwyddo’n Lleol 2050 yw darbwyllo pobl ifanc a theuluoedd sydd mewn peryg o adael, neu sydd eisoes wedi gadael, fod modd cael dyfodol disglair, a swydd dda mewn maes cyffrous, yn eu cymunedau cynhenid.

			Mae rhaglen ARFOR yn fenter ar y cyd gan Gynghorau Sir Gâr, Ceredigion, Gwynedd ac Ynys Môn sy’n edrych i ddefnyddio mentergarwch a datblygu’r economi i gefnogi cadarnleoedd y Gymraeg a, thrwy hynny, gynnal yr iaith. 
Mae Lleucu Non yn dyfynnu geiriau cân gan Mared, 
Awyr Adre sy’n crynhoi naws yr wyth stori.

			Blas yr aer wrth gael dy wynt

			teimlaf ’sgyfaint yn llenwi’n gynt

			mae ’na wahaniaeth yn y ffordd dan ni’n anadlu

			mewn dinas a phentref bach ger y môr yng Nghymru.

		

	
		

		
			Bocsys

			Heiddwen Tomos

			‘Ma-a-m, alla i ddim ffindio dim. Shwt wyt ti’n disgwyl i fi fynd i’r ysgol heb fy sgidie ysgol?’ Roedd Mared yn casáu’r lle.

			‘Mared fach,’ cysurodd ei mam. ‘Maen nhw mewn yn y bocs yn rhywle.’

			‘Pwy focs? Mae yna gannoedd ohonyn nhw…’

			‘Plis Mared, jyst chwilia…’

			‘Shwt ddiawl wyt ti’n disgwyl i fi ffindio dim yn y twll lle ’ma?’ heriodd Mared.

			Bocsys. Bocsys. Bocsys. Dim byd ond bocsys.

			Hwn oedd ‘gartref’. Hen dŷ bach di-liw, digymeriad yn nhwll din y byd. Roedd hi’n casáu’r lle. Arogl y lle. Siâp y lle. Y daith hir i’r lle. Roedd Mared ar fin llefain. Roedd yr wythnos hanner tymor wedi mynd rhwng rhech a mwg a nawr roedd hi yma ar ddiwrnod cyntaf ysgol newydd, yn chwilio am ei hesgidiau.

			‘Alla i ddim mynd, reit? Fi wedi gweud o’r bla’n, do’n i ddim moyn symud yn y lle cyntaf. Pam na allech chi fod wedi gadael fi ar ôl yng Nghaerdydd, yn lle llusgo fi draw i’r dim unman hyn? Sdim wifi! Sdim bysus! Sdim trêns! Sdim ffrindiau! Sdim byger ôl i gael ’ma! Dim ond blydi defed!’ gwaeddodd Mared. Doedd ei mam ddim hyn yn oed yn gwrando. Roedd hi’n syllu drwy ffenest y gegin fach wrth lyncu ei thost.

			‘MAM, for god sêc. Sai’n mynd, reit! Fi’n mynd i ddala’r bws a mynd ’nôl gartref. Mynd ’nôl at Dad.’

			Roedd ei mam wedi clywed yr un hen gŵyn yr holl ffordd yn y car a phob dydd ers iddyn nhw gyrraedd eu cartref newydd. Syllodd y ddwy ar ei gilydd yn hir. Roedd y ddwy yn gwybod nad oedd mynd ’nôl i Gaerdydd yn bosib. Roedd eu hen gartref wedi ei werthu ac roedd Dad… wel… roedd hwnnw wedi rhacsio mwy nag aelwyd.

			Sobrodd Mared. Gwyddai nad ar ei mam roedd y bai. Syllodd arni.

			‘Sori Mam…’

			Hanner gwenodd honno.

			‘Sori.’

			‘Ie, ma’ pawb yn sori… Gwranda Mared, fi’n gwbod nad yw hyn yn berffeth. Dyw bywyd byth yn berffeth… ond wel, ma’n ddechrau newydd. Cartref newydd. Swydd newydd i fi. Ysgol newydd i ti. Dechrau ’to. Hei, beth wyt ti’n weud?’

			Roedd y smic o obaith yn llais ei mam yn araf ddiflannu. Pwy oedd hi’n ei dwyllo? Roedd codi gwreiddiau yn anodd – eu stwffio i focsys, eu cau yn anniben ar ben ei gilydd. Eu tagu fel drain.

			‘Dere. Fe gaf i bip yn y bocs ’co… edrych, ’co nhw!’ Estynnodd ei mam bâr o sgidiau du, di-raen a’r lledr bron yn llwyd â chrafiadau mân.

			‘Mowredd! Ewn ni i Gaerfyrddin ddydd Sadwrn ife? Clarks? I ti gael pâr newydd.’

			

			Rhwbiodd Mared ei hwyneb. Clarks amdani. Pa ddewis arall?

			*

			Roedd y bws ysgol yn orlawn. Gwthiodd Mared ei hun i’r sedd wag agosaf. Gwyddai ei bod yn amlwg i bawb nad oedd hi’n perthyn. Merch o’r ddinas oedd hi, nid rhyw hambon. Roedd Ceredigion yn llawn hambons. Dyna ddywedodd ei mam wrthi. Un o’r rheiny oedd ei mam meddai droeon gyda rhyw falchder mawr. Hambon yn y ddinas. A’r hambon bellach wedi dod adref.

			Wedi i’r cyfan fynd yn draed moch rhwng ei rheini, disgynnodd ei mam i bydew tywyll. Un funud roedd hi’n llefain a’r funud nesaf roedd hi’n wyllt gacwn. Allai Mared gofio dim mwy am yr ysgariad na’r drws yn cau a’i thad yn addo y câi ddod draw ar benwythnosau, pan fyddai e wedi cael gafael ar gartref gwell.

			Lle i fynd ar wyliau oedd tŷ ei mam-gu i Mared cyn hynny ond bellach, hwn oedd ei chartref hithau. Tŷ hen bobl ar ymyl y môr.

			‘Shifft, you’re in my seat.’

			Daeth y llais i dyllu drwy ei meddyliau. Trodd Mared i edrych ar y bachgen.

			‘I said shifft… this is my seat.’

			Edrychodd Mared o un wyneb i wyneb arall. Pawb yn lled chwerthin wrth syllu ar eu ffôns. Llyncodd ei phoer. Doedd unman arall i eistedd. Ceisiodd ei anwybyddu. Ceisiodd edrych i weld a fyddai modd iddo fynd i rywle arall. Y sedd tu ôl i’r gyrrwr efallai? Neu’r sedd gefn?

			

			Daeth yr wyneb yn nes at wyneb Mared. Bron nad oedden nhw drwyn wrth drwyn. Gwyddai Mared nad oedd ganddi ddewis. Gyda’i chalon yn curo, cydiodd yn ddirybudd yn nhei’r Hen Geg.

			‘Jog. On. Buddy!’ sibrydodd gan ddal ei dei yn dynn. Tynnodd ar y cwlwm ryw ychydig. Doedd hi ddim yn un i dderbyn cael ei bwlian. Ddim heddiw.

			‘Oce, dal sownd poni… dim ond jocan o’n i. Bois bach… ma’ hon off ei phen weden i.’ Chwarddodd yr Hen Geg. Chwarddodd rhai o’r lleill. Tynnodd ei hun yn rhydd o’i gafael. Rhwbiodd ei wddf. Gallai deimlo’r tei yn dynnach amdano.

			Meddalodd Mared. Synnai ei fod yn siarad Cymraeg. Siarad Cymraeg heb i neb ei orfodi i wneud. Rhyw iaith o flaen athrawon oedd y Gymraeg iddi hi. Iaith Mam-gu. Iaith tu ôl i ddrysau cartref. Iaith Mam.

			‘Dyfrig!’ cyhoeddodd yr Hen Geg, gan hanner cynnig llaw yn barchus iddi. ‘Iw niw hiyr or wot? On ddis bys iw si, wi ôl sit in ddy sêm plês… sins iyr sefen.’ Gwenodd Mared. Teimlai fel pysgodyn mewn powlen. Mentrodd.

			‘Mared.’ Ysgydwodd ei law.

			‘O, Welsh nêm… ti’n sharad Cymrâg gwed?’

			‘Odw. Mynd i’r ysgol Gymraeg… fel ti… yr un wisg ysgol obvs!’

			‘A-ha… ti’n iawn,’ chwarddodd Dyfrig. Roedd hon yn switshed on. Hanner cydiodd Dyfrig yn y crwt blwyddyn 7 a eisteddai ar bwys Mared cyn ei gynghori, ‘Shiffta dy stwmps, Rhyds bach. Fi’n eistedd fan hyn nawr.’

			*

			

			Pan ddychwelodd Mared adref roedd y tŷ dan ei sang o hyd. Bocsys. Syllodd ar wal ei hystafell wely. Hen ystafell ei mam. Doedd y lle heb gael ei gyffwrdd ers i’w mam-gu farw. Wfftiodd wrth feddwl am ei hen gartref. Roedd popeth mor anghyfarwydd yma. Mor newydd. Aeth Mared i orwedd ar ei gwely. Doedd ei diwrnod cyntaf heb fod yn hollol anobeithiol. Roedd un neu ddwy yn iawn. Y cinio gystal â dim. Cwrlodd yn ei charthen. Doedd ei mam heb ddod adref o’r gwaith eto. Gallai glywed y gwylanod yn cecran y tu fas i’w ffenest. Ymladd dros bacyn o sglodion siŵr o fod.

			Roedd byw ger y môr yn iawn, meddyliodd Mared. Gallai fod yn waeth. Ar ddiwrnodau braf gallai fynd i gerdded efallai, neu nofio yn y môr? Doedd ganddi fawr o awydd mewn gwirionedd. Siopa a sinema a mynd mas i fwyta oedd ei phethau hi fel arfer. Mynd ar drên i fola’r ddinas.

			Syllodd ar sgrin ei ffôn. Gallai alw ar Nerys, ei hen ffrind gorau. Ond i beth? Roedd hi filltiroedd bant. Oriau. Ond y funud nesaf cafodd snap.

			Dyfrig. Y dyn ei hun. Hanner gwenodd Mared. Gallai weld o’i fap ei fod lawr ar y traeth. Roedd criw ohonyn nhw yno. Criw o fechgyn, ambell ferch. Ysai am gael perthyn. Ond doedd hi ddim.

			‘Dere.’ Neges arall a llun o’r traeth a’r tonnau’n berwi’n oer.

			Ble ddiawl oedd ei gwisg nofio? Na! Allai hi fyth â mynd, doedd hi heb hyd yn oed roi ei ffêc tan ymlaen ers gadael Caerdydd. Heb sôn am siafio ei choesau. Allai hi fyth fynd i ganol criw o bobl ddieithr a beth…? Esgus ei bod yn cŵl? Esgus ei bod yn un ohonyn nhw?

			Neges. Mam.

			

			‘Gweithio’n hwyr. Cash yn y tin bwys y drws. Cer i hôl chips.’

			Carlamodd ei chalon. Gallai esgus hôl chips. Ac esgus mynd am dro. Gweld ‘sut roedd y gwynt yn chwythu,’ fel byddai ei mam wastad yn dweud.

			Cododd heb feddwl gormod. Rhedodd i nôl ei chot o ben y bocs mwyaf. Tynnodd y drws ar ei hôl. Hanner rhedodd. Hanner cerddodd lawr y llwybr bach tuag at y môr.

			Roedd twristiaid mis Awst wedi hen adael a hanner siopau’r pentref bach yn dechrau gwalo am y gaeaf. Gaeaf gysgu. Pentref bach yn dai gwag, yn Airbnbs. Yn gartrefi i hen bobl yn eu North Faces a’u cŵn Crufts. Chwarddodd wrth feddwl am ei mam yn diawlio bod bro ei mebyd wedi hen newid erbyn hyn.

			Dilynodd y llwybr bach. O’r fan hon roedd pob llwybr yn mynd i lawr am y môr. Sylwodd ar y bythynnod bach a’u llygaid wedi cau rhag y môr. Y gerddi cwrw tawel. Y biniau baw ci. Llwybr arall ac roedd blas y môr yn drwch yn yr awyr – hwnnw a saim hen sglodion. Ffenestri mawr tŷ crand. Ffenestri bach tŷ twt. Sgrech gwylan. Trodd am yn ôl a gweld trwyn ei thŷ ei hun yn sbecian dros y bancyn. Ie, hwn oedd ‘gartre’ bellach.

			*

			‘Ddest ti de?’

			Dyfrig oedd yno. Cydiai’n dynn yn ei dywel. Roedd wedi bod yn neidio oddi ar yr harbwr bach i mewn i ddyfnder y tonnau gyda gweddill y criw. Gwenodd yn ddireidus.

			Gwthiodd Mared ei dwylo’n ddyfnach i boced ei chot.

			‘Mynd i hôl swper i Mam.’ Ceisiodd ymddangos yn ffwrdd â hi.

			

			Roedd tân coed yn cynnau ac ambell un yn eistedd yn dynn o’i amgylch. Cyflwynodd Dyfrig hi i weddill y criw.

			‘Sam, Gwenno, Cadi. Josh. Rhys…’ Disgynnodd yr enwau eraill i dywod ei meddwl. Allai hi fyth eu cofio i gyd.

			Roedd Sam yn crasu bwyd ar y tân ac ambell un yn gwasgu cwmwl o farshmalows i’w cegau. Deallodd Mared fod Dyfrig yn dipyn o foi yn y môr… ac yn dipyn o foi gyda’r merched hefyd. Daeth o hyd i garreg ac eisteddodd arni ar bwys rhyw ferch dawel o’r enw Anni. Gwenodd arni. Roedd hi yn yr un dosbarth cofrestru â hi ac yn byw yn y pentref nesaf. Gallai fod yn ffrind i Anni, meddyliodd Mared.

			‘Hoi, Mared?’ Llais Dyfrig unwaith eto. Safodd o’i blaen a hanner uchaf ei gorff yn groen gŵydd i gyd. Roedd yn gyhyrog. Golygus efallai. Na. Hyderus yn fwy na golygus, meddyliodd Mared.

			‘Fi’n mynd i hôl bwyd, ti’n moyn dod?’ Edrychodd y lleill arni. Winciodd Josh. Cododd Mared ei haeliau. Doedd hi ddim yn un i gael ei chwarae. Cododd yn hyderus. Gwisgodd Dyfrig yn gyflym. Roedd un goes yn ei drowser a’r llall yn hofran. Gwelodd Mared ei chyfle. Gwthiodd ef yn chwareus nes ei fod yn disgyn ar ei ben ôl i ganol y tywod. Chwarddodd pawb.

			‘O! Dyfs boi… ar ei din! Ha!’

			‘Dere de,’ meddai Mared â gwên un oedd yn gwybod sut oedd trin bechgyn cegog, gorhyderus. Ymestynnodd ei llaw i’w helpu i godi. Golygus? Oedd, efallai ei fod yn olygus wedi’r cyfan.

			*

			

			Wrth i Mared orwedd yn ei gwely’r noson honno, gallai deimlo awel y môr yn chwyrlïo drwy’r ffenest agored. Gallai weld ei phethau yn y bocsys o hyd. Esgidiau. Dillad. Hen luniau mewn fframiau. Hen lyfrau. Atgofion. Clywodd lais ei mam yn ei hystafell ei hun lawr y cyntedd. Roedd hi’n archebu mwy o hufen iâ ar gyfer ei siop newydd. Siop hufen iâ ar lan y môr. Lledodd gwên gynnes ar draw wyneb Mared. Efallai nad oedd hwn fel ei hen gartref ond gallai, gallai deimlo ei bod yn dechrau perthyn. Tynnodd ei heiddo o’r bocsys, eu gosod yn un pentwr ar lawr ei hystafell wely a phob yn ddilledyn, bob yn llun a llyfr, teimlodd Mared ei bod yn dechrau gwreiddio. Arllwysodd weddill ei photel ddŵr ar ben y blodyn bach trist ar sil y ffenest, gwlychodd ei wreiddiau a gwenodd eto. Roedd hwn gystal lle ag unman i’w alw’n gartref.

		

	
		
			Ochr Arall y Geiniog

			Alaw Fflur Jones

			‘Wrth gwrs, o’n i’n hwyr yn cyrraedd…’ meddai wrth bwyso ar y garreg gyferbyn er mwyn dal ei gwynt. Roedd ei phen wedi bod yn troi a throi fel carwsél yr holl ffordd i fyny’r llwybr, a’i blowsen wedi glynu i’w chorff fel ail groen wrth iddi chwysu mewn mannau nad oedd hi’n gwybod eu bod yn gallu diferu! Y dynfa yn ei stumog oedd y peth gwaethaf, hithau ddim yn siŵr ai chwant bwyd neu eisiau chwydu oedd arni. Dyna, wrth gwrs, oedd ôl-effaith holl win y noson cynt.

			‘O’n i ddim wedi golygu mynd, ond o’n i’n teimlo dyletswydd i gefnogi Dad ac ynte’n llywydd!’ eglura Gwen wrth ddechrau suddo i’w chwrcwd ar y borfa o’i blaen.

			Doedd Gwen heb fod ’nôl yng nghinio Sioe’r Cwm ers blynyddoedd. Y côr o leisiau a’i trawodd hi gyntaf wrth iddi gerdded i mewn trwy’r drws. Er ei bod hi wedi arfer â thorfeydd yn Llundain, yn aml yn teimlo fel sardîn yn eu canol, doedd hi ddim yn cofio’r tro diwethaf iddi stopio a siarad gyda’r un ohonyn nhw, heb sôn am nodio ‘Shwmae… chi’n iawn?’ wrth bob un wyneb a welai. Nabod ei gilydd neu beidio, felly roedd y drefn gartre erioed.

			‘O’n i’n teimlo fel rhyw celeb yn cerdded heibio!’ cellweiria Gwen wrth anesmwytho o’i chwrcwd ac ildio i ddioddef pen-ôl tamp ar y borfa yn lle hynny.

			Tair sgwrs, a deuddeg ‘Shwmae… chi’n iawn… iawn, diolch!’ yn ddiweddarach, ac fe gyrhaeddodd hi’r bar. Archebu gwin wnaeth Gwen, y rhataf un, pan glywodd y llais yn galw o’r tu ôl iddi.

			‘Jiw, Gwen… Tynlôn! ’Nes i ddim dy nabod di fyn’na!’

			Troi i wynebu’r corwynt cryf o bersawr a prosecco wnaeth Gwen, pan ychwanegodd y fenyw, ‘Nawr ti’n cyrradd?’

			Beio Trafnidiaeth Cymru wnaeth Gwen wrth ateb – dyna’r gân a ganai’n aml pan fyddai’n hwyr yn dod ’nôl am adre. Hithau wedi methu’n glir â dweud ‘na’ wrth ei bòs unwaith yn rhagor, rhag ofn bod ei dyrchafiad i fod yn olygydd copi o’r diwedd ar y gorwel.

			Yna, daeth y cwestiwn tyngedfennol un, fel pader Gymreig o’i cheg, ‘A ble ti’n cadw nawr te, Gwen?’

			Er nad oedd hi’n hollol siŵr pwy oedd y ddynes tu ôl i’r holl gwestiynau, plygu’r gwirionedd wnaeth Gwen wrth ateb, fel y byddai’n gwneud bob tro pan fyddai rhywun yn gofyn. ‘Gweithio fel rhan o dîm golygyddol Cosmopolitan yn Llunden.’

			‘O! WAW!’

			Dyna oedd ymateb y mwyafrif i’w swydd, er bod ei chyflog yn llai na’r ferch ifanc wnaeth ei syrfio eiliadau ynghynt y tu ôl i’r bar. Dysgodd Gwen, wrth roi digon o bwyslais ar enw’r cwmni a’r lleoliad, doedd neb fawr callach mai dim ond ci bach o ymchwilydd oedd hi, a hynny ers dros dair blynedd.

			‘Ma’ Mam a Dad mor falch ohonot ti, fi’n siŵr! A shwt ma’ dy dad-cu?’

			‘Ydy, ma’n iawn, diolch!’ atebodd.

			

			‘O! Ma’ fe’n well te?’

			Well? meddyliodd Gwen, gan deimlo’r gwrid yn dechrau gwaedu drwy’i hwyneb.

			‘O’r ffliw?’ ategodd y ddynes.

			‘O! Y… ydy… fi’n credu!’ atebodd wedyn, er nad oedd ei mam wedi crybwyll yr un gair wrthi. Ond yna, fel clatsien, sylweddolodd nad oedd hi wedi codi’r ffôn unwaith yn ystod yr wythnosau diwethaf, i holi am ei theulu.

			‘Wel, cofia fi ato, wnei di?’

			Braidd yn amhosib, meddyliodd Gwen a hithau dal ddim yn gwybod ei henw! Ond fe nodiodd yr un modd, cyn gafael yn ei diod a throi i chwilio am sedd.

			*

			Ei chyfnither, Eleri, a welodd hi gyntaf a bu bron iddi ei llorio gyda’i phresenoldeb. ‘O! Gwen… ti wedi dod!’ adleisiodd y gweddill wedyn fel haid o barotiaid, cyn dechrau closio at ei gilydd er mwyn gwneud lle iddi wrth y bwrdd. Teimlai Gwen braidd yn lletchwith ar y cychwyn o weld Lwsi yn eistedd gyferbyn â hi, a hithau wedi colli ei pharti plu fis ynghynt. Ond estyn yr un wên gyfarwydd wnaeth Lwsi a phigo wnaeth hynny.

			‘O’dd e’n od, ond mor braf i weld pawb ’to. Fuon ni ddim yn hir cyn dechre hel atgofion, a ninne i gyd yn ein dagre wrth gofio am y sioe ’na pan dagon ni gyd ar ein Strongbow Dark Fruits cynta!’ Ond do’n i ddim wedi ystyried cyment o’n i wedi eu colli chwaith…’ meddai Gwen cyn dechrau pigo ar y borfa o dan ei thraed.

			Dechrau sôn am ei thaith i Iwerddon roedd Tanwen pan ddaeth y bwyd at y bwrdd, hithau wedi bod allan yno ers dros fis yn perfformio mewn rhyw sioe.

			‘Gweithio i’r asiantaeth ’na yn Gyrdydd yt ti dal, ife?’ gofynnodd Gwen wrth lwyo’r pys i’w phlât.

			‘Na, fi ’nôl gitre ers sbel, yn gweithio i gwmni Theatr Arad Goch yn Aber nawr,’ atebodd.

			Cwympodd y pys oddi ar lwy Gwen pan glywodd wedyn fod Tanwen yn mynd ar daith arall gyda’i gwaith, i’r Unol Daleithiau y flwyddyn nesaf. Ers pryd ma’ ’na gyfleodd fel ’na yng Ngheredigion? meddyliodd, cyn llwyddo o’r diwedd i godi’r pys a throi at Jen a oedd yn eistedd wrth ei hymyl.

			‘A shwt ma’n mynd gyda ti a Daf yn Gyrdydd? Chi’n dal i rentu’r fflat yn Canton?’ gofynnodd.

			Clirio ei gwddf wnaeth Jen cyn llunio’i hateb, ‘Na, ni wedi symud mewn i’r tŷ nawr yng Nghefneithin, yr un brynon ni ’nôl yn nechre’r flwyddyn. O’n i’n meddwl bod ti’n gwbod. Nes i adel neges…’

			Teimlo’r un cwlwm o gywilydd yn tynhau yn ei stumog wnaeth Gwen am nad oedd hi wedi cael cyfle i ddychwelyd yr un o’i negeseuon ers misoedd. Ond chwydu esgus arall wnaeth hi’n ateb, cyn ceisio newid trywydd y sgwrs.

			‘Ti ’di gadel y BBC hefyd de?’

			‘Na, na fi’n dal i weithio i’r BBC, ond yn gweithio o’r Egin yn Gyfyrddin,’ meddai Jen.

			Crychu ei haeliau wnaeth Gwen.

			‘Y ganolfan greadigol yn Gyfyrddin? Ma’ llwyth o bobol yn dod yn ôl i weithio ’na!’

			Gwrido wnaeth Gwen unwaith eto oherwydd ei hanwybodaeth, cyn i Mari weiddi ar eu traws, ‘Reit, ’na ddigon am waith! Pa newydd s’da ti, Gwen, i ni o’r ddinas fowr?’

			

			Meddyliodd Gwen am ennyd, gan deimlo’i chalon yn dechrau curo’n gynt wrth iddi fethu â meddwl am ddim fel ateb, oni bai am helynt yn y gwaith. Doedd ganddi ddim gwyliau, na phenwythnos mewn priodas y gallai sôn amdanyn nhw, fel roedd gan Lwsi, nac ychwaith unrhyw luniau ohoni ar gopa’r Alpau yn yr Eidal fel roedd gan Hanna i’w dangos. Doedd hi erioed wedi cael cyfle i ddringo’r Wyddfa heb sôn am fynyddoedd mewn gwlad dramor! Ond diolch byth, cafodd ei hachub gan sŵn PING ei ffôn.

			‘Wwww… lover boy ife?’ holodd Eleri, a’i haeliau hi fel y gweddill yn big ar ei thalcen yn disgwyl am ateb.

			Gwenu wnaeth Gwen, er y gwyddai’n iawn pwy oedd yn galw, oherwydd dim ond Alex, ei bòs, fyddai’n gwneud. Ond doedd hi ddim am iddyn nhw wybod hynny. Esgusododd ei hun ac agor y neges:

			Can you please proof next week’s cover for me before Monday morning? A

			Roedd hi ar fin gyrru neges yn ôl pan glywodd ei thad yn taro’i lwy yn erbyn ei wydryn gwin. Gwenu wnaeth ei mam wrth iddo ddechrau codi, a gwenu wnaeth hithau hefyd pan welodd ei thad hi, a wincio arni.

			‘Diolch i chi gyd am ddod. Ry’n ni fel teulu yn ddiolchgar iawn i bob un ohonoch sydd wedi bod yn gefen i ni, yn enwedig dros y flwyddyn ddiwetha…’ cyhoeddodd ei thad, â phob sill yn teimlo fel draenen yn ei chalon.

			Cerdded yn ôl o’i swyddfa roedd Gwen ar y pryd, pan gafodd hi’r alwad bod ei thad wedi cael trawiad. Daeth yn ôl yn syth y nos Wener honno ac aeth Jen i’r orsaf drenau yn barod i’w chasglu. Cwrddodd â’i theulu i gyd yn yr ysbyty ond yn ôl i Lundain gorfu i Gwen fynd fore Llun.

			Dychmygodd hi’r holl gardiau, caserols a chontractwyr yn cyrraedd yn eu heidiau i’r tŷ. Roedd pawb ar ben arall y ffôn, mor barod i helpu – felly roedd Gwen yn eu cofio erioed. Cofiai yn ôl at yr adeg pan ddechreuodd yn y brifysgol yng Nghaerdydd ac olwyn ei char yn fflat yn y brifddinas. Doedd ganddi hi ddim syniad at bwy i droi, oni bai am Rhys Teiars o’r pentref. A hyd yn oed gan milltir i ffwrdd, trefnodd Rhys gyda rhyw fecanic o Grangetown i ddod i’r adwy i’w hachub!

			Teimlodd Gwen flanced y gymuned yn lapio’i hun amdani wrth feddwl am y gymdogaeth honno, am gegin ei mam fel rhyw gaffi – y drws ar agor led y pen, gyda chymdogion a chontractwyr yn galw bob awr o’r dydd. Byddai pob ‘Na, dwi ddim yn aros yn hir!’ yn troi’n baned arall. Er mor rhwystredig roedd hyn weithiau, bod pobl yn galw heb dderbyn gwahoddiad na rhybudd, a hithau’n ceisio bwrw ati i astudio ar gyfer ei harholiadau TGAU, roedd yna rywbeth mor braf amdano hefyd. Sylweddolodd ei bod yn colli hynny bellach. Â hithau’n byw gyda phump ifanc arall, lle i gynhesu prydau parod yn unig oedd y gegin, ac efallai i fân sgwrsio cyn i bawb ei heglu hi gyda’u cynlluniau eu hunain am y ddinas.

			Llwncdestun yn ddiweddarach a’r areithiau i gyd wedi eu hadrodd, codi wnaeth Gwen er mwyn ceisio mynd i’r tai bach. Dyna pryd y clywodd hi lais yn gweiddi arni.

			‘Iasu, Gwen Tynlôn! Be yt ti’n neud ’nôl ’ma?’ Ifor, wrth ochr y bar. ‘Oi, Dan! Dere ag un arall,’ gwaeddodd wedyn ar y dyn tu ôl i’r bar a oedd yn arllwys o botel Tequila.

			Nid rhyfeddu ar y trên Tequila o’i blaen wnaeth Gwen ond yn hytrach ar y fricsen o waled a oedd yn nwylo Ifor, a honno’n drwch o arian papur. Roedd Gwen wastad wedi dychmygu y byddai hi’n gwneud ei ffortiwn ar ôl graddio, mewn swydd uchel-ael ac yn gyrru Range Rover drud. Ond dyma ble’r oedd hi, yn poeni y gallai ei charden gael ei gwrthod wrth geisio talu am wydred bach o win, tra bod Ifor a adawodd yr ysgol i fod yn blymwr yn taflu arian ar y bar heb ofid yn y byd.

			‘Ie, a shwt ma’ hi’n mynd ’da ti yn y ddinas fowr de?’ holodd wrth dalu am ei rownd.

			‘Ydy, eitha’ da, diolch. Ti… ti’n dal i ganu?’

			‘Ydw! Ond fi’n siŵr bod pethe lot mwy exciting na Chôr y Winllan yn digwydd yn Llunden bob nos Fercher!’

			Chwerthin wnaeth Gwen, er nad oedd hi’n gwybod, oherwydd doedd hi heb fod mas ar nos Fercher ers tro byd. Doedd hi ddim wedi profi llawer y tu hwnt i’w bocs tocyn o ystafell a phedair wal ei swyddfa ar stryd Panton ers iddi symud i Lundain. Codi, gweithio, mynd i’r gampfa (pan fyddai amser ganddi) a chysgu, dyna oedd ei bywyd. Doedd hi heb fod yn agos at yr un llwyfan, mudiad na chymdeithas, ac almond milk latte allan yn Starbucks neu Mac&Cheese Finest o’r eil prisiau gostyngol yn Tesco oedd y cyffro mwyaf a brofai. Hyd yn oed petai ganddi’r arian a’r amser i allu gwneud unrhyw beth arall, yr agosaf at ffrindiau oedd ganddi oedd y rhai y gwelai ar yr adegau prin hynny pan fyddai yn mynd allan, a hynny mewn sesiwn therapi yn y tai bach.

			Yna, daeth rhai o’r bechgyn eraill draw atyn nhw.

			‘A ’na pryd weles i hi, y fodrwy ar ei fys e!’ poerodd Gwen wrth ddarnio’r borfa’n gonffeti rhwng ei bysedd.

			Gallai Gwen gofio’r diwrnod pan ymddangosodd y llun o ddyweddïad Ben ar Instagram dros flwyddyn ynghynt. Am fisoedd, byddai’n sgrolio yn ôl at y mynydd o ddiemwnt ac yn galaru deigryn yn fwy pob tro. Yr un hen diwn oedd yn boddi ei meddyliau, fy un i ddylai honna fod wedi bod. Roedd Gwen a Ben yn gariadon ers dyddiau ysgol, yn brif ferch a phrif fachgen gyda’i gilydd. I Gaerdydd aeth y ddau wedyn, i’r brifysgol. Bu Ben bob amser yn amyneddgar gyda Gwen ac yn weithgar ei hun. Ond yn fuan, wrth iddi hi geisio anelu i godi ei statws, aeth Ben, fel ei ffrindiau, i fod yn ddim byd ond troednodyn ar waelod ei rhestr o bethau i’w gwneud.

			‘A na! Sdim dal dyn i ga’l ’da fi Mam-gu, cyn i chi ddechre gofyn!’ meddai wrth syllu ar ei henw ar y garreg fedd a sylweddoli mai hi oedd yr unig un oedd yn methu gofyn, a’r unig un yr hoffai y gallai wneud.

			Gallai Gwen deimlo’r dagrau yn yn dechrau cronni wrth iddi gofio am yr hafau braf, â’r ddwy yn chwerthin yn y caeau wrth iddynt gasglu clwstwr o lygaid y dydd yn fwclis am eu gyddfau. Y rheiny oedd y prynhawniau gorau. Roedd hi’n dal i fethu credu ei bod hi wedi mynd, hyd nes yr âi adre at ei thad-cu a gweld ei chadair hi’n wag. Ond hyd yn oed bryd hynny, roedd hi’n dal yn rhyw hanner disgwyl iddi ddychwelyd o’r caeau, gan hwylio i mewn drwy ddrws y tŷ.

			‘Be ddiawl y’ fi’n neud, Mam-gu?’ meddai â’i llais yn rhwygo fesul gair. ‘Ma’ pawb arall fel petaen nhw wedi ffeindio eu ffordd, yn hapus mewn swyddi da, yn prynu tai, priodi neu’n cychwyn busnes… a finne wedi cael ’y ngadael ar ôl.’

			Ceisia ei rheoli ei hun… ond llifa ei dagrau.

			‘Do! Falle ’mod i wedi symud i Lunden, ond i beth? Sdim byd ’da fi i ddangos ar ôl tair blynedd! 

			

			Ond wrth i’w dagrau bowlio’n hallt i lawr ei bochau, fe sylwa ar eiriau’r garreg: Gwraig ffyddlon, Mam annwyl a Mam-gu gariadus.

			Mae’n troi i syllu ar y cerrig eraill: Tad gwarcheidiol… Mam gariadus… Tad-cu hoffus… Merch annwyl… Ffrind hoffus… Wyres annwyl… Cyfnither gariadus…

			Ac ar yr eiliad honno, ar borfa laith y fynwent, mae fel petai’r rhesi o ddannedd cam yn ceisio gweiddi arni. A chyda’r floedd honno, gwawria’r gwir arni… ac mae’n deffro i’w chyfoeth.

		

	
		
			Tonnau Ddoe 
a Fflapjacs Heddiw

			Gareth Evans-Jones

			‘Heddiw, mae’r traeth fel traethawd,

			ond ni allodd, erioed, fy narllen.’

			Ar Drai, Sian Owen

			Codi cestyll. Herian y llanw. Blasu tywod fel pupur mewn brechdanau jam, brechdanau ham, brechdanau caws. Dyna a ddaeth i feddwl Lisa wrth iddi sefyll yn y maes parcio yn edrych ar draeth Llanddona. Roedd yr awel yn brathu, yn wynt-ganol-gaeaf y pnawn hwnnw, ond roedd ’na rimyn o haul uwchben, yn gwenu rhwng y cymylau.

			‘Be ddiawl dach chi’n wneud yn fan’na?!’ Atgof arall yn neidio i’w phen, bron fel petai hi’n clywed yr hen ddyn unwaith eto, yn dod i’w cyfeiriad a thortsh yn chwifio o’i flaen, a’i wraig lywaeth yn ei ddilyn bob cam.

			Chwerthin wnaeth y criw, bob un, a Lisa yn eu canol nhw. Chwerthin ar y boi bach blin yn eu dwrdio am feiddio cynnau tân ar y traeth ‘a llymeitian ’fyd; chitha prin allan o’ch clytia!’.

			‘Cytia? As in sheds ’lly?’ gofynnodd Chris i’r hen ddyn, a’r smôc gron yn hepian yn ei law.

			

			‘Yli di, ’ŵan!’

			A dyna’r cyfan roedd Lisa’n ei gofio. Do, mi fuodd yna ffraeo a gwatwar, a herio, ond ildio wnaeth y boi bach yn y diwedd. Tybed beth oedd ei hanes bellach? Oedd o’n dal i fyw gerllaw, ym mha bynnag dŷ roedd o wedi gorymdeithio ohono i roi stŵr i’r chwe ffrind ar y noson olaf honno cyn iddyn nhw ymrannu?

			Y diwrnod wedyn, gadawodd Lisa’r Ynys a mynd am Sheffield, i’r brifysgol. Aeth Tom a Mia hefyd i’r brifysgol o fewn yr wythnos, y naill i Lundain a’r llall i Exeter. Cymerodd Rhys flwyddyn allan, un nad oedd wedi darfod ac yntau bellach yn byw yn Utah o bob man. Aros fu hanes Chris a Ffion. Aeth Chris i Brifysgol Bangor, gan fyw yno am hanner yr wythnos ac adref am yr hanner arall. Gweithio yn Asda, Llangefni roedd Ffion ac roedd hi wrth ei bodd yno. Doedd y byd academaidd ddim yn mynd â’i bryd mewn difri. Roedd hi wedi cael llond bol ar fynd i’r ysgol erbyn y diwedd a llwyddodd i gael y swydd yn yr archfarchnad bron â bod dros nos.

			‘Dwi isio pres yn lle mynd i debt!’

			Roedd hynny’n dipyn o syndod i nifer o’r athrawon, yn enwedig a hithau wedi ennill dwy A*, un A, ac un B yn ei harholiadau Safon Uwch.

			‘Am wast ynde? Mae Ffion y teip i fynd i goleg,’ mynnodd Gwyn Hughes, Cemeg. ‘Y Teip.’ Fel petai rhai yn ‘gweddu’ fwy i lwybr prifysgol, eraill i lwybr siop, llwybr prentisiaeth, llwybr teithio, llwybr dôl? Roedd Ffion wedi gwylltio pan ddyfynnodd Lisa Gwyn Hughes, Cemeg, wrthi. Ac roedd Lisa hefyd yn anniddig: ‘Dydi petha ddim yn gymaint o “easy fit” â hynna, Gwyn bach!’

			Ond tra bo Ffion â’i golygon ar ennill cyflog, roedd Lisa’n benderfynol o ymadael: mynd i Sheffield a throi ei chefn ar yr Ynys, ar yr athrawon-Gwyn-Hughesaidd a’u syniadau am ‘deipiau’, a mentro. Roedd hi’n gallu siarad Saesneg yn berffaith wrth gwrs, â’i mam yn Saesnes a’i thad yn Gymro, ond yn y misoedd cyntaf hynny, pan fyddai’n agor ei cheg i sgwrsio, roedd hi fel petai’r Fenai yn llifo drwy’r geiriau. Feddyliodd hi erioed cyn hynny bod ei hacen mor dew ond roedd nifer yn sylwi, yn dyfalu a oedd hi’n Sgowsar neu’n Wyddeles, neu hyd yn oed yn Almaenes. Gydag amser, daeth hynny’n rhan annatod o’i phrofiad. Hynny, a’r duedd arall gan rai – ar ôl iddi ddweud ei bod yn hanu o Gymru – i’w gwatwar (gan feddwl eu bod nhw’n glyfar). ‘From the Valleys is it?!’

			Wel, mae yna Fali yn Ynys Môn, atebai yn ei phen bob tro. Jyst bod yr acen ddim byd tebyg. Ond er yr ambell ffŵl fyddai’n dal i’w gwatwar, roedd hi wrth ei bodd yno, yn teimlo ei bod yn gallu anadlu’n iawn. Roedd hi mewn dinas ond nid horwth o ddinas, diolch byth. A buan y canfu ei chylch. Nid pobl ar yr un cwrs Cymdeithaseg â hi, er bod ganddi ffrindiau yno, ond y bobl a rannai’r un fflat â hi a rhai o genod y clwb pêl-rwyd. A rhai o aelodau cymdeithas fynydda’r brifysgol.

			Ymunodd â’r gymdeithas honno ar ddiwedd ei blwyddyn gyntaf; hithau, erbyn hynny, wedi teimlo’r fath hiraeth yn ei brathu, yn annisgwyl bron. Doedd Lisa ddim yn un i fynydda pan oedd hi’n iau, er bod Eryri o fewn hediad gwylan o olwg ei chartref. Roedd gan Ynys Môn ei hun rai ‘mynyddoedd’, yn ôl eu henwau, ond ponciau oedd y rheiny i gymharu efo Crib Goch a’i thebyg. Ond ymunodd Lisa â’r gymdeithas, gan grwydro bob penwythnos bron yn ystod y semestrau; mor bell â Scald Law yn yr Alban ac i ardaloedd nes fel Carl Wark, a’i hoff le, High Neb. Roedd hi’n hoffi’r ‘Neb’ yn yr enw. Er ei fod yn hen air Saesneg, apeliai’r ‘neb’ yn yr ystyr Gymraeg yn fawr ati. Fyddai neb yn debygol o’i nabod hi yno. Fyddai neb yn gwybod ei hanes (nid fod ganddi ryw lawer i’w guddio). Roedd hi’n ‘Neb’ ac roedd hynny’n braf.

			Buan y daeth High Neb yn atyniad cyson iddi, nes y byddai’n ymdrechu i deithio yno bob cyfle a gâi; pan na fyddai’n gweithio yn Costa neu ar ddyddiau heb ddarlithoedd (er iddi fethu ambell ddarlith yn fwriadol i fynd yno o dro i dro). Roedd yr ardal fel crud o’i chwmpas ac wedi iddi ddringo digon ar y llethrau, gwelai’r bryniau a’r mynyddoedd yn gylch a lliwiau’r tir yn toddi i’w gilydd, yn glydwch pur ac yn newid fesul tymor. Y glesni’n melynu ac yna’n brownio, a’r coed yn diosg eu dail, cyn mynd ati i wisgo cotiau newydd, eto ac eto.

			I High Neb yr aeth hi a’i chariad ar eu hail ddêt. Doedd Abeeha ddim yn un am fynydda fel y cyfryw; roedd yn well ganddi fod ar y môr, yn padlfyrddio os rhywbeth. Ond yma y daethon nhw a’r haul yn chwarae mig uwch eu pennau. Eisteddodd y ddwy ar ochr y llethr, yng nghlydwch crud Neb a dyna pryd yr agorodd Lisa ei llygaid fymryn bach yn lletach. Crud Neb. Gwely Neb. Bryn Neb. Mynydd Neb… Fel Mynydd Bodafon. Lle nad oedd fawr neb yn ei grwydro, mewn difri. Nid am ei fod yn anial neu’n orboblogaidd, dim ond yn lle na fyddai llawer yn ymweld ag o. Ond roedd hi’n ôl yno, yr eiliad honno, yn ardal Penrhosllugwy, wedi dringo’r llethrau rhwng yr eithin a’r grug ac wedi cyrraedd colofn Yr Arwydd. Yn gweld crud yr Ynys o’i chwmpas.

			‘Have you ever been to Anglesey?’ gofynnodd i Abeeha.

			

			‘No… Maybe I have a reason to visit now, though?’ awgrymodd.

			Atebodd Lisa ddim wrth iddi rythu ar y llethrau, ar y dirwedd yn dringo o’i blaen. Ond nodiodd yn y man, y mymryn lleiaf un.

			‘Ti’m yn oer, dŵad?’ neidiodd Lisa fymryn wrth i’r llais bariton darfu ar ei meddyliau. Trodd yn ei hunfan a gweld Chris yn gwenu’n gynnil, yr hen wên herian honno oedd ganddo bob tro.

			‘Ti’n hwyr,’ meddai Lisa, yn rhwbio’i dwylo yn erbyn ei gilydd.

			‘I be sy’ isio newid ’de?!’

			A gwenodd Lisa er ei gwaethaf wrth i Chris gamu ati, cyn i’r ddau gofleidio. Coflaid dynn, dynn, a thonnau’r môr yn sisial gerllaw, wedi dal eu hen sgyrsiau a’u malu awyr ac yn eu rhannu unwaith eto efo’r ddau ffrind bore oes nad oedd wedi gweld ei gilydd ers bron i chwe blynedd.

			‘Panad?’ gofynnodd Lisa ar ôl i’r ddau lacio’u gafael.

			‘Wel, ’di’r caffi ddim yn gorad adag yma o’r flwyddyn ’de,’ meddai Chris, gan amneidio am yn ôl i gyfeiriad y caffi.

			‘Borth ’ta? Neu Biwmares?’

			‘Neu fan’ma?’ gwenodd Chris, gan droi ei gefn a dangos fflasg wedi’i nythu yn y bag North Face. ‘Ac ma’ gen i fflapjacs inni ’fyd!’

			Gwenodd Lisa eto ac ysgwyd ei phen fymryn. Doedd Chris ddim wedi newid. Er ei fod o wedi tyfu cysgod barf a thorri’i wallt i’r croen, yr hen Chris oedd o. Clên. Cyfeillgar. Ac yn deall pobl i’r dim.

			Roedd Lisa ar fin awgrymu eu bod nhw’n mynd i eistedd yn ei char i gael y baned a chynhesu pan estynnodd Chris hand warmers o’i fag a rhoi dau yn nwylo Lisa. ‘Hwda! ’Nawn nhw dy gadw di’n gynnas ’li!’

			Ildiodd hithau eto a throdd y ddau i chwilio am gysgod ar y traeth. Roedd y gwynt wedi codi erbyn hynny a’r heli’n chwipio ar draws eu hwynebau, ond roedd Lisa’n mwynhau clywed y blas ar ei gwefusau; profiad tebyg i weld llun o ers talwm, yn grychau i gyd ond bod wynebau’r bobl ynddo’n glir.

			‘Sut mae dy dad?’ gofynnodd Chris ar ôl ychydig.

			‘Yndi… reit dda… a chysidro.’

			‘A dy fam?’

			Cymerodd Lisa lond ysgyfaint o anadl wrth chwilio am y geiriau priodol. Ond pa eiriau allai wneud y tro, meddyliodd, â wyneb ei mam yn llenwi’i phen. Wyneb dieithryn mewn difri, â’r rhychau wedi eu naddu i’w chroen.

			‘Mi fydd hi.’

			Cerddodd y ddau am dipyn wrth i’r tonnau ddal i sisial ac ychwanegodd Lisa, ‘Mi fydd hi gystal ag y medar hi fod.’

			Nodiodd Chris. ‘Dwi’n gweld lot mwy dyddia yma sti.’

			Trodd Lisa ei phen at ei ffrind.

			‘Mae o fatha bod ’na fwy a mwy yn cael eu hadmitio. Rhei yn o lew… Rhei… ddim cystal. Ac wedyn ti’n gweld rhei ohonyn nhw ’sa’n gallu helpu eu hunain tasan nhw jyst yn newid eu lifestyle dipyn, yn mynd allan o sbyty ar ôl iddyn nhw gael eu dischargio a’r peth cynta maen nhw’n wneud ’di tanio smôc. Even os dwi’n ffenast yn eu gweld nhw.’

			‘Siŵr fod hynny’n… rhwystredig?’

			Cododd Chris ei ysgwyddau fymryn. Yna, cyfeiriodd at hafn yn y graig, ‘Dyma ni – aidîal!’ a chamu’n sionc i’r hafan gysgodol. Dilynodd Lisa a’i wylio’n gosod ei stondin: y fflasg a dwy gwpan, a’r fflapjacs mewn trê alwminiwm yn gwmni.

			‘Te ’di o, â dwy siwgr. Gobeithio ti’m yn meindio,’ meddai wrth arllwys y te i’r ddwy gwpan. Gwyliodd Lisa’r stêm yn dawnsio a gwenodd eto. Doedd hi ddim wedi gwenu rhyw lawer yn ystod y tridiau diwethaf, ers iddi ddod yn ôl i’r Ynys, ond dyma hi, chwarter awr yng nghwmni Chris, ei ffrind bore oes, er nad fo oedd y ffrind roedd hi agosaf ato chwaith, wedi gwenu droeon. Y ffrind, a’r nyrs doeth a holodd yn gyntaf am ei thad, yr un wnaeth orfod gwylio’i wraig yn gwaelu fesul wythnos, fesul diwrnod, fesul awr.

			Roedd yna sicrwydd tawel yn perthyn i Chris; rhywbeth nad oedd yn amlwg ers talwm. Cofiai Lisa fel y bu’n potsian efo criw drwg yn ei arddegau cynnar ac yn peintio graffiti ar waliau a safleoedd bws, ond doedd o ddim yn hogyn drwg. Ar goll os rhywbeth. Dwysáu wnaeth pethau pan ddechreuodd ymarfer corff yn gyson iawn ac i hynny ymylu ar droi’n obsesiwn am sbel. Ond roedd o’n gadarn, gynnes bellach. Yr union fath o nyrs y dymunai rhywun ei gael yn eu gwendid.

			Estynnodd fflapjac i Lisa ac roedd y bwyd a’r baned fel cymun yr eiliad honno. Gwyliodd Chris hi’n mwynhau’r picnic yn yr oerfel a chyhyrau ei hwyneb yn llacio’n iawn am y tro cyntaf y pnawn hwnnw.

			‘Mae’r traeth ’ma ’di newid lot ers inni fod yma ddwytha, dydi?’ meddai Chris, er mwyn llenwi’r tawelwch oedd ar fin troi’n ddistawrwydd.

			Edrychodd Lisa o’i blaen, ar y llanw’n llepian, y tywod yn ymestyn i gyfeiriad Traeth Coch a’r cerrig yn gorwedd blith draphlith. Roedd y traeth fel roedd o o’r blaen, meddyliodd. Yr un fath.

			‘Tywod gwahanol. Tameidia ’di crwydro o ’ma a thameidia erill ’di dod yn eu lle nhw. A’r môr ’de. Tydi o’m yr un un o funud i funud.’

			Nodiodd Lisa wrth wrando ar Chris. Doedd hi ddim wedi meddwl am hynny o’r blaen.

			‘Ti ’di dod ’nôl ond mae’r lle ’ma ’di bod yn newid ers iti adael.’

			Cymerodd Lisa lymaid o’i phaned wrth i Chris dorri darn arall o fflapjac o’r trê a dal y briwsion gyda’i law chwith wrth iddo fwyta.

			‘Do’n i ddim isio dod ’nôl,’ sibrydodd Lisa uwch stêm y baned.

			‘Ma’r situation yn anodd.’

			‘Ddim achos Mam yn unig… Jyst fan’ma.’

			Yfodd Lisa o’r gwpan, cyn troi at Chris, ‘Ti’n cofio Gwyn Cem yn deud bod Ffion “y teip” i fynd i’r coleg? Bod o’n “wast” bod hi ddim ’di mynd?’

			‘Ymm…’ crychodd talcen Chris dipyn.

			‘O’dd o fatha bod pawb i fod i ffitio’n dwt i focsys gwahanol. Hyn neu’r llall, a dyna ni,’ anadlodd. ‘Fedrwn i ddim aros efo pobl fel’na…’

			Bu saib am sbel wrth i lygaid Lisa wibio o’r traeth i’r tonnau ac yn ôl.

			‘Ma’ ’na bobl fath Gwyn Cem yn bob man sti.’

			Trodd Lisa ato, ei hwyneb yn wag.

			‘Gath o ffit pan welodd o fi’n sbyty llynadd. O’dd o ’di syrthio off ystol; ’di bod yn peintio’i garej o. Braich ’di torri. “Christopher?” Dyna’r oll ddeudodd o. Dyna’r oll gath o gyfla i ddeud. “Ia, dach chi ’di torri’ch braich. X-rays yn dangos hynny, felly mi fyddwch chi angen cast. Fydd ’na rywun efo chi’n munud.” A nes i adael y ciwbicyl yn syth wedyn.’

			Roedd Lisa eisiau dweud rhywbeth, eisiau cythru am un o’r degau o hanner brawddegau oedd yn baglu ar draws ei gilydd yn ei phen ond methodd yn lân.

			‘Maen nhw yn bob man – a dwi’n gwbod mai fi o’dd yr un o’dd i fod ’di ca’l job yn Asda, yn ôl pobl fatha Gwyn Cem. Ddim Ffion. Ond ma’ hi’n deputy manager rŵan!’

			‘Go wir?’

			‘Fasat ti’m yn disgwyl dim llai gynni hi, na fasat?!’

			Chwarddodd y ddau ac arllwysodd Chris fwy o de i gwpan Lisa.

			‘Ac mi ges i i mewn i Fangor, ges i ’ngradd, a ges i waith yn lleol. Heb orfod symud yn bell… a doedd gen i ddim braich ’di torri chwaith!’

			Chwarddodd y ddau eto cyn i saib chwyddo fel croen tenau yn ymledu ar wyneb y te. Ond doedd hi ddim yn saib chwithig. I’r gwrthwyneb mewn difri, â’r heli’n dal i gropian ar hyd eu hwynebau.

			‘Am faint wyt ti’n meddwl aros?’

			‘’Mond tan fory fedra i… Gwaith dydd Llun.’ Gwenodd Lisa eto a bwyta gweddill y tamaid fflapjac. ‘Ma’ hwn yn lyfli.’

			‘Diolch ’ti.’

			‘Chdi nath o?’

			‘Ti’n syrpreisd?!’

			‘Wel…’

			

			Chwerthin wnaeth Chris eto, wrth wagio’r briwsion olaf o’r trê a’i gadw yn ei fag.

			‘Wel, dwi off rŵan tan ddydd Mawrth felly ga’ i wneud chwanag, gobeithio! Digon ar gyfer y tro nesa fyddi di yma. Ac i Abeeha hefyd.’

			Edrychodd Lisa arno â chwestiwn yn ei llygaid.

			‘Mae sosial media yn handi i stalkio hen ffrindia sti!’

			Chwerthin wnaeth Lisa hefyd, a thawelodd y ddau. Sisal-ddoe yn y tonnau’n dechrau diflannu a chododd Lisa’i phen. Roedd yr awyr wedi cymylu a’r llwyd yn troi’n dduach fesul eiliad.

			‘Mi wneith hi storm mewn dipyn,’ dywedodd Chris.

			Llyncodd Lisa’i phoer a chau ei llygaid am eiliad, gan deimlo’r gwynt yn gwrido’i bochau.

			‘Mi faswn i’n licio mynd i Fynydd Bodafon tro nesa fydda i yma,’ meddai’n dawel, cyn oedi ac ychwanegu, ‘A gei di ddod â mwy o fflapjacs, os wyt ti isio.’

			Rhoddodd Chris ei fraich am ysgwyddau ei hen ffrind, a diflannodd bwlch y blynyddoedd diwethaf.

		

	
		
			Genod Port

			Manon Steffan Ros

			Roedd y tŷ’n teimlo’n wahanol heb Delia. Roedd hi ym mhob man, a ddim yma o gwbl. Ro’n i wedi ei gadael hi ar Ward Bodlondeb yn Ysbyty Gwynedd, y teledu’n fflachio’i hysbysebion aflafar, lliwgar ar y sgrin o’i blaen a llond bocs plastig o rawnwin coch a gwyrdd fel bocs trysor wrth ei hymyl.

			‘Dos di rŵan,’ meddai, ei llais hi’n ddiffwdan a fymryn bach yn ddiamynedd am ’mod i’n gyndyn o adael. ‘Mi fydda i’n iawn.’

			‘Olreit. Mi ddo’ i â choban lân iti fory. A nics a sana.’

			‘Ac ambell i fagasîn,’ ychwanegodd Delia, heb dynnu ei llygaid oddi ar y sgrin. ‘Dos adra rŵan, John, neu mi fydd hi wedi twllu arnat ti.’

			Ac i ffwrdd â fi, yn teimlo’n llawn dop o eiriau nad oeddwn i wedi eu dweud. Yn byrstio efo teimladau nad oeddwn i’n siŵr sut i’w teimlo.

			Mi gymerais gip yn ôl wrth i mi adael y ward. Roedd Delia wedi troi ei llygaid i sbio arna i. Roedd hi yn malio, mae’n rhaid. Codais law arni, a gwenodd hithau’n ôl. Do’n i ddim isio mynd a’i gadael hi yno efo’i rhaglenni gwael a’i gwely anghyfarwydd a’r drip yn dod allan o’i braich. Ond mynd wnes i.

			Roedd sŵn fy nhraed yn swnio’n unig ar y coridor.

			

			Rhyfedd oedd adra hebddi. Digwyddodd y cyfan mor sydyn, ac roedd arwyddion o’n bywyd bob dydd ni ar ei hanner o gwmpas y lle i gyd. Dau fỳg wedi eu hestyn yn barod i hwylio paned, a chig at swper yn dadrewi yn y sinc, gan adael un wythïen o hoel gwaed i lawr y plwg. Llythyr yn barod i’w bostio ar y bwrdd bach, a’r peiriant golchi yn llawn dillad gwlyb fyddai’n dechrau drewi mewn dim.

			Iesu mawr, roedd hi’n dawel. Hyd yn oed ar ôl rhoi’r teledu ’mlaen a chynhesu cawl tun yn y popty ping, doedd pethau’n dal ddim yn teimlo’n iawn yma. Roedd y tŷ’n aros amdani.

			*

			Mi ffoniodd Llinos wedyn, fel ro’n i’n golchi’r llestri. Roedd ’na sŵn yn y cefndir; lleisiau, pobol, bywyd.

			‘Oes ’na niws?’

			‘Be ’di’r twrw ’na? Fedra i ddim dy glywed di’n iawn.’

			‘Sori,’ ochneidiodd fy merch. ‘Cerdded adra o’r gwaith ydw i. Mae hi fel ffair yma.’ Gallwn ei dychmygu hi wedyn, Llinos ni, yn brysio drwy’r dorf-mynd-allan ar ôl shifft hwyr, strydoedd Llundain yn plethu o’i chwmpas hi yn glymau, a’r bobol i gyd yn brysio i bob man, prin yn gweld y rhai eraill o’u cwmpas nhw, dim ond i symud o’u ffordd. ‘Ydach chi’n fy nghlywed i rŵan?’

			‘Yndw. Bob dim yn iawn efo dy fam, Llin fach. Dim newyddion.’

			‘Dim canlyniadau profion?’

			‘Dim byd eto. Maen nhw’n meddwl y dôn’ nhw fory.’ Yn Llundain, gwaeddodd rhywun I won’t be long, mate; yn rhywle arall, roedd sŵn un o ganeuon Amy Winehouse yn chwarae yn y cefndir. Roedd bywyd Llinos mor swnllyd ag oedd f’un i’n dawel y noson honno. Theimlodd hi ’rioed mor bell i ffwrdd. ‘Mi wna i dy decstio di efo unrhyw newydd.’ Sgwrsiodd y ddau ohonom am ychydig; am ward Delia a’r llyfr oedd ganddi i’w ddarllen ac am ba siocled fyddai orau ganddi fel trît bach y diwrnod wedyn.

			‘Dach chi’n iawn, Dad?’ Diflannodd y rhan fwyaf o’r twrw o’i chefndir hi. Mae’n rhaid ei bod hi wedi camu i mewn i stryd dawelach neu i ddrws siop. ‘’Swn i’n licio taswn i’n nes.’

			‘Duw Duw, paid â gwneud ffỳs ohona i. Dwi am gael KitKat o flaen Match of the Day mewn munud.’

			‘Ond, go iawn? Ydach chi’n oce?’ Dychmygais ei hwyneb hi, yn poeni am adref. Roedd hi’n debyg i’w mam pan oedd hi’n poeni. ‘Ddylswn i ddod adra, ydach chi’n meddwl?’

			‘Mi wyt ti adra, ’nghariad i,’ atebais, gan wybod faint oedd nyth ei fflat bach hi yn Richmond yn ei olygu iddi. Roedd hi’n dal i garu Port, oedd, ond fel ymwelydd bellach. Roedd hi’n gwybod yn iawn nad yma oedd ei lle hi rhagor. Daeth o hyd i’w bywyd yn rhywle pell o fan’ma. ‘Mi wna i ddeud os ydan ni d’angen di yn fan’ma. Gaddo.’

			Ond Iesu. Ar ôl rhoi’r ffôn i lawr a diffodd y teledu a chlywed trwch y tawelwch, mi fyddwn i wedi rhoi’r byd am gael awr fach yn ôl o 1995, a chlywed Delia’n canu efo’r radio yn y gegin, a Llinos, yn hogan ysgol bengaled, hwyliog, yn mynd ar fy nerfau yn cau’r drysau’n rhy galed ac yn cwyno am ei hathrawon. Ar y pryd, ro’n i’n ysu am lonyddwch a thawelwch, ychydig o amser i mi fy hun. Ond roedd y distawrwydd gymaint yn uwch ar ôl rhoi’r ffôn i lawr ar Llinos a Llundain, a’r hiraeth yn llenwi’r tŷ.

			*

			

			‘Yli, dyma fo rŵan. Ddoist ti â ’nghoban i? Yr un biws?’ Y diwrnod wedyn, ac roedd llais Delia’n siriol – dim ‘helo’ na ‘sut wyt ti’ ganddi, felly roedd hi’n hawdd meddwl ei bod hi’n well. Ond ew, roedd ’na olwg digon gwan arni – lliw cŵyr cannwyll ar ei chroen a chryman tywyll o dan ei dau lygad. Roedd ’na nyrs yn mesur curiad ei chalon hi; trodd i edrych arna i efo gwên.

			‘Do tad. A magasîns. Maen nhw’n llawn rybish cofia ond beryg y byddi di’n licio hynny amdanyn nhw.’ Ymestynnais dros y gwely i roi sws ar ei boch. Roedd hi’n oer. Dim fatha Delia.

			‘A chi ydi’r gŵr felly,’ meddai’r nyrs, yn dal i wenu.

			‘Wel ia gobeithio, does ’na’m dynion eraill yn rhoi sws iddi!’

			Chwarddodd y nyrs, cyn rhoi’r llawes pwysau gwaed am fraich Delia. ‘Dwi ’di clywed lot amdanoch chi…’

			‘Rhian ’di hon!’ torrodd Delia ar ei thraws. ‘Hogan Port! Mae hi’n byw yn Stryd Glaslyn.’

			‘O wannwyl. Ma’ genod Port yn beryg bywyd efo’i gilydd.’

			Edrychodd Delia a Rhian ar ei gilydd efo gwên ddrwg. Ew, oedd, roedd ’na olwg gwelw ar Delia ond roedd ei llygaid hi’n sgleinio wrth edrych ar y nyrs ac roedd hynny’n gwneud iddi edrych yn ifanc.

			‘Rydach chi’n iawn yn fan’na,’ meddai Rhian efo winc. ‘Well i chi fihafio. Reit, mi ro’ i lonydd i chi. Mi fydd y doctor yn gwneud ei rownds mewn cwpl o oria’.’

			Edrychodd Delia drwy’r cylchgronau am ychydig a chael paned, a dywedodd yr hanes wrtha i am y ddynes yn y gwely nesaf ati oedd wedi bod yn sniffian crio drwy’r nos am nad oedd hi isio i’w gŵr ddod i’w nôl hi y bore wedyn. Wedyn, mi gysgodd Delia, yn dawel, yn ddiseremoni, ei phen yn gwyro i’r ochr rhyw fymryn. Eisteddais wrth ei hymyl, yn edrych arni.

			

			Peth od ydi tyfu’n hen efo rhywun.

			Mae amser weithiau’n gweiddi’n groch ei fod o’n mynd heibio, fel arfer pan fydd un o achlysuron mawr bywyd yn digwydd: genedigaeth, marwolaeth, priodas, symud tŷ, ymddeoliad. Mae’r stryd yn newid, y dre yn newid, y byd yn newid – ond drwy gydol hynny, roedd Delia a finna’r un fath, rhywsut, efo’n gilydd. Roeddan ni’n dal yr un rhai ag oedden ni ’nôl yn yr haf poeth hwnnw ar ddechrau’r wythdegau, yn cerdded ar hyd y Cob ar ddêts, yn dal dwylo ac yn dechrau dod i ddeall ein bod ni’n dallt ein gilydd mewn ffordd oedd yn anghyffredin, yn werthfawr.

			Felly mi ges i sioc braidd, wrth eistedd yno yn y ’sbyty yn ei gwylio hi’n cysgu, i weld bod Delia’n hen. Wedi bod yn hen ers tro, mae’n rhaid, a minnau heb sylwi. A chan ein bod ni’r un fath, Delia a fi, mae’n rhaid ’mod innau’n hen hefyd. Peth gwirion bost oedd i ddyn yn tynnu am ei bedwar ugain sylweddoli’n sydyn iawn ei fod o’n hen, ond fel’na oedd o’n teimlo.

			Ei dwylo hi. Yn ei chwsg, un dros y llall ar ei glin, yr ewinedd yn fyr ac yn lân, y bysedd yn hir, ond roedden nhw’n ddwylo oedd wedi gweithio a gweithio nes bod y croen yn llacio ac yn crychu. Faint o brydau bwyd roedd hi wedi eu coginio i mi efo’r dwylo ’na? Faint o fygiau paned roedd hi wedi eu golchi? Sawl dilledyn yn perthyn i mi roedd hi wedi eu tynnu oddi ar y lein, eu plygu’n ofalus a’u rhoi mewn drôr?

			Edrychais i fyny ar ei hwyneb.

			Wyneb fy ngwraig i. Yn cysgu, fel oedd hi’n gwneud yn ddiweddar o flaen y teledu, weithiau’n chwyrnu’n ysgafn, fel tasa’r anadl yn drwchus y tu mewn iddi. Oedd, roedd hi’n hen a’r crychau fel afonydd ar fap. Roedd hi’n casáu’r ffordd roedd ei chroen yn datgan ei hoed a byddai’n rhwbio olew arogl orenau i mewn i’w hwyneb bob nos, yn sglein euraid dros ei bochau, ei thalcen, ei gên, ei gwddf. Ro’n i’n licio’r arogl yna, fel orenau newydd gael eu plicio, fel yr haf. A rŵan ’mod i’n edrych yn iawn, ro’n i’n licio’r crychau ar ei hwyneb hefyd. Y rhai o gwmpas ei llygaid ac yn pantio ei bochau – hoel gwenu oedd y crychau hynny. Faint o weithiau roeddwn i wedi gwneud iddi wenu? Faint o weithiau bu’r ddau ohonom yn chwerthin efo’n gilydd, adra yn y tŷ yn tynnu coes yn wirion neu wrth fynd am dro ar hyd strydoedd Port? A be am pan oedd Llinos yn fach, ac wyneb Delia mewn gwên barhaus, yn methu coelio’n lwc i ni gael hogan fach mor hoffus, mor ddigri?

			‘Mae’r doctor yn dod rŵan,’ meddai Rhian. Do’n i ddim wedi sylwi ar y nyrs yn sefyll yn y llen ond pan welais i hi, ro’n i’n gwybod. Roedd ’na rywbeth am y ffordd roedd hi’n sefyll, am y ffordd roedd ei bysedd hi’n tynnu ar gudyn o’i gwallt golau oedd wedi dianc o’r gynffon ar gefn ei phen. ‘Mi fydd raid i ni ddeffro Delia, ma’ arna i ofn.’ Nodiais, cynnig gwên fach wan.

			Mi ddaliodd Rhian law Delia tra oedd y doctor yn siarad, chwarae teg iddi, ac esbonio’r holl bethau oedd yn anodd i’w dallt. Dyn ffeind oedd o – llais meddal, tawel, efo mymryn o acen Sgowsar. Mi aeth o allan ar ôl deud ei ddeud – ‘I’ll leave you here with the nurse, just to get your head around things’ – a dyma ni’n eistedd, Delia a fi a Rhian y nyrs, yn meddwl mor braf oedd bore ’ma, cyn ein bod ni’n gwybod.

			‘Dwi’n gwybod ei fod o’n codi ofn ar rywun,’ meddai Rhian, ‘a fydd petha ddim yn hawdd. Ond mae’r doctors ’ma’n gwneud gwyrthia, wir i chi.’

			

			Gwenodd yn drist ar Delia, a gallwn weld y byddai hi, un diwrnod, efo’r un crychau-hoel-gwenu o gwmpas ei llygaid. Gwelais law Delia yn gwasgu llaw’r nyrs.

			‘Dwi…’ dechreuodd, ond methodd ddod o hyd i weddill y frawddeg.

			Doedd hi ond pellter braich oddi wrtha i ond yn teimlo mor, mor bell i ffwrdd.

			‘Dewch yma.’ Cododd Rhian o’i chadair a mynnu ’mod i’n cymryd ei lle hi. Ac felly dyna wnes i, a chymryd ei llaw hi, a dal ei llygad hi. Delia fi.

			‘Ddown ni drwyddi sdi,’ dywedais, fy llais yn swnio fel llais dyn diarth. ‘Fyddi di’n rêl boi.’

			Ac mi siaradon ni, a chrio, a chwerthin ychydig bach ar jôcs digon di-chwaeth, a chwythu’n trwynau a sychu’n dagrau a malu awyr efo Rhian. Roedd hi wedi bod yn yr ysgol efo Llinos ni, meddai hi, ’mond bod Llinos yn hŷn na hi o ychydig flynyddoedd ac yn set un ym mhob dim.

			A wnes i ddim meddwl ar y pryd, ond Rhian, y nyrs flinedig oedd yn nabod strydoedd ein hadra ni oedd yr union berson perffaith i ni’r diwrnod digalon hwnnw – yn ddarn bach o adra ar ward ysbyty. Dim ond gwneud ei gwaith oedd hi ond roedd hi’n ei wneud o’n glên, yn naturiol glên.

			Pan aeth Rhian i wneud ei rownds efo’r cleifion eraill, roedd Delia’n dawel am ychydig bach, cyn dweud, ‘Dwi’n falch ’mod i wedi gallu siarad am hyn yn Gymraeg.’

			Nodiais, yn dallt rhywbeth mawr nad oeddwn i wedi ei ystyried o’r blaen, rhywbeth am iaith a chynefin a theimlo’n saff.

			

			‘Mae o’n gwneud gwahaniaeth, tydi?’ meddai Delia wedyn. ‘Cael deud be ti angen ei ddeud yn dy iaith dy hun.’

			‘Yndi,’ atebais, gan glywed llais Rhian o ben arall y ward, yn chwerthin efo rhywun arall ac yn tynnu coes, yn gwneud yr hen le gwyn yma’n gartrefol. Rêl hogan Port.

		

	
		
			Gwdihŵ

			Andrew Teilo

			Roedd Celyn newydd ladd tylluan – neu dyna roedd hi’n ei feddwl. Roedd yr aderyn wedi dod o unman fel drychiolaeth wen yng ngoleuadau’r car, yn hedfan yn isel dros darmac yr heol. Ar yr olwg gyntaf, ni allai Celyn ddirnad yr hyn oedd wedi ymddangos o’i blaen; meddyliodd am hanner eiliad mai dilledyn oedd yn cyhwfan tuag ati fel rhyw ysbryd. Crys neu flows efallai, wedi ei godi ar chwa o wynt o rywle gerllaw. Oddi ar lein ddillad o bosib, er nad oedd yno’r un tŷ yn gyfleus iawn i’r heol fach.

			Erbyn i Celyn sylweddoli ei bod ar fin mynd benben â’r dylluan, roedd hi’n llawer rhy hwyr i wneud unrhyw beth i’w hosgoi, er gwaetha’r ffaith iddi frecio nes bod y cerbyd bron â stopio erbyn i’r aderyn ei daro. Synnodd Celyn at ba mor ddiddigwydd oedd y trawiad.

			Gwyddai fod ei gallu i ganolbwyntio wedi bod yn eiddil yn ddiweddar. Ers dyddiau, wythnosau, roedd Celyn wedi bod â’i meddwl ymhell. Fel dŵr trwy ridyll, fe fu materion yn dianc yn hawdd rhag ei sylw ac roedd hi wedi mynd yn oriog ac yn anghofus. Yn chwit-chwat. Nid oedd hynny fel hi o gwbl. Wrth gwrs, roedd hi’n sylweddoli’n iawn mai’r hyn fu’n pwyso arni’n bennaf oedd ei hymadawiad anochel â’r ardal er mwyn dechrau ar ei bywyd newydd yng Nghaerdydd. Roedd yna newid byd o’i blaen. Nid oedd yn ysu am adael ond yn hytrach yn teimlo mai dyna a ddisgwylid ganddi hi a’i chyfoedion. Onid oedd pawb yn gadael y lle hwn? Doedd neb am aros yma. Er hynny, nid oedd yn hoffi’r ddelwedd a welai ohoni hi ei hunan weithiau, ei bod yn dilyn y dorf. Roedd hynny’n wrthun iddi; fe âi yn erbyn y graen.

			Ond pa ddewis oedd ganddi? Roedd yr holl siarad cynhyrfus ymysg ei ffrindiau yn ystod y ddwy neu dair blynedd diwethaf, wrth iddynt baratoi at fudo fel gwenoliaid i’r brifddinas ar ôl gorffen yn yr ysgol, wedi dylanwadu arni. Nid bod atyniadau Caerdydd o’r un flaenoriaeth iddi â llawer o’i chyfoedion – nid oedd yr holl sôn am siopau dillad, bwytai a siopau coffi yn gymaint o abwyd iddi hi fel ag yr oedd i’r lleill. Clybiau a bariau. Uber a Just Eat ar alw. Pawb at y peth y bo, meddyliai’n aml wrth wrando ar ei chriw yn parablu yn eu cynnwrf. Na. Byddai’n rhaid iddi fynd oherwydd dyna oedd y drefn. Ac nid oedd am i’w ffrindiau feddwl ei bod yn cael ei gadael ar ôl.

			Felly, roedd Celyn wedi sicrhau jobyn iddi hi ei hun fel cogydd mewn bwyty pitsa artesan yn Llandaf. Lle bach o’r enw Il Baia di Napoli. Roedd hynny jyst y peth iddi a hithau â chymaint o angerdd at bobi; pan fyddai yna ben-blwydd mawr neu achlysur arbennig yn y teulu, ati hi y byddai pawb yn troi am eu teisennau. Man a man iddi roi ei dawn a’i diléit ar waith ddim. Roedd hefyd wedi trefnu ei bod yn rhentu fflat un llofft yn Nhreganna; oedd, roedd y lle braidd yn gyfyng – ac ambell wal yn damp hefyd – ond fe wnâi’r tro yn iawn, oni wnâi? A phan fyddai’n ennill yn well ryw ddydd ac wedi cynilo tipyn, fe gâi le o safon uwch iddi hi ei hun. Fflat yn y Bae, efallai.

			Y dylluan, druan. Agorodd Celyn ddrws y car ymhen tipyn a mentro i werthuso’r gyflafan. Ni allai edrych yn hawdd i gyfeiriad blaen y cerbyd. Cnodd ei gwefus wrth iddi droi ei phen yn anfodlon i edrych, yna teimlodd ei stumog yn suddo fel carreg pan welodd yr aderyn wedi ei larpio yno.

			Roedd ei chariad, Ed, eisoes wedi neidio o sedd y teithiwr ac roedd wrthi’n ceisio datod yr aderyn toredig o’r bariau metel a orweddai ar draws y grille. Ni allai Celyn ddeall pam oedd y bariau hyll hynny o ddur tiwbaidd yno o gwbl. Beth oedd eu pwrpas? A oedd yna heidiau o rinoseros yn crwydro cefn gwlad Sir Gâr? Nag oedd, doedd dim. Hen bethau dibwynt, macho oedd y bariau. Ond cerbyd yr oedd hi wedi ei etifeddu ar ôl ei thad oedd yr hen Freelander ac roedd hi tan hynny wedi gwrthod tynnu’r bariau, er cof amdano, er cymaint roedd hi wedi bod eisiau gwneud. Efallai ei bod hi’n hen bryd nawr. Craffodd ar lygaid y dylluan, wedi eu rhewi’n agored, a phenderfynodd ei bod am fynd i weld ei ffrind Robbie yn Morris Motors er mwyn tynnu’r bariau oddi ar ei char, a hynny ar fyrder. Efallai y gwnelai ei holi am ei werth part-ex yn erbyn rhywbeth gwell, rhywbeth ychydig yn llai ‘saffari’. Fe âi yno yfory, neu drennydd.

			Gwelai Celyn ryw syndod arswydus yn llygaid olwynog, perffaith y gwdihŵ, llygaid oedd yn ansadiol agored o hyd. Codai’r euogrwydd ynddi fel gwynt oer yn sisial trwy ei chorff. Ei bai hi oedd hyn i gyd. Roedd hi wedi lladd creadur byw. Yr eiliad honno, teimlai gywilydd yn ei dynoliaeth.

			Wrth orfodi ei hun yn gyndyn i ymuno â’i chariad ger blaen y Freelander, teimlodd Celyn ei stumog yn suddo. Gwgodd, a daeth crychau i’w thalcen fel tonnau ar fôr anesmwyth. Am rai eiliadau wedyn, gwyliodd hi Ed yn ceisio datod y drysni o blu a chrafangau, fel pe bai’n pendroni dros bos allan o gracer Nadolig, a thrwyddi draw fe wisgai ryw grechwen hurt ar ei wyneb. Roedd yn arw wrth drafod yr aderyn.

			‘Bydda’n ofalus ’da hi, Ed, wnei di? Trueni!’

			Taflodd Ed olwg anghrediniol tuag ati.

			‘Pam? Mae ’di marw, nag yw hi?’

			Ceisiodd dynnu’n ddigelfydd unwaith eto ar grafangau’r dylluan.

			‘ ’Wy fod i fynd ma’s ’da’r bois i Lanelli heno… but I’m gonna be late now, innit, ’cos of this piece of… Bai ti yw hyn, Celyn. Drycha ar ble ti’n mynd o hyn ’mlân, myn!’

			A oedd e wir yn gweld bai arni hi am hyn?!

			I bob pwrpas, roedd y dylluan wedi ei gwneud ei hun yn rhan o flaen y car ac wedi ei chyrlio’n belen dynn o gwmpas y tiwbiau dur. Roedd yr olygfa’n gwneud i Celyn fod eisiau chwydu.

			‘A!…Y bitch fach!’ sgrechiodd Ed, cyn hyrddio’i fys i’w geg.

			Neidiodd Celyn am yn ôl. Er mawr syndod i’r ddau, gwelon nhw fod yr aderyn, rywsut, yn fyw o hyd ac wedi crafangu Ed yn amddiffynnol gan dynnu gwaed o’i law.

			‘Smo’r blydi thing ’ma wedi marw, ’co!’

			Sugnodd Ed ar y briw yn ei fys gan chwerthin. Sut allai e weld hyn yn ddoniol? Roedd y broblem yn un waeth nawr.

			Ceisiodd y dylluan ystwytho ei hun yn sydyn ond roedd ei chorff yn gwrthod ymateb yn llawn i’w dymuniad. Curai ei haden dde yn ddi-baid ond roedd yr aden chwith fel pe bai wedi ei pharlysu, yn ddiymadferth. Agorai ei phig bob hyn a hyn, gan hisio’n gras.

			‘Be ’newn ni nawr?’ gofynnodd Celyn. Roedd hi’n teimlo fel llefain.

			‘Sa’ funed,’ meddai Ed wrth fynd i gefn y cerbyd ac agor y drws. Gwichiodd y colfachau rhydlyd eu protest.

			Eisteddodd Celyn yn ddigalon ar y glaswellt ar ymyl yr heol. Ni allai hyd yn oed sŵn y tonnau yn yr aber gerllaw ei chysuro, wrth iddyn nhw suo afon Tywi i gysgu yn ei bedd yn y bae. Roedd sŵn y môr wedi bod yn gymaint o drac sain i’w magwraeth yn ei chartref ger pentref Glan-y-Fferi ac eto, ni fu Celyn yn llwyr werthfawrogol ohono erioed. Tan yn ddiweddar. Nawr ei bod ar fin ymadael â’i hardal, roedd fel pe bai pob peth oedd yn rhan gyfansawdd o’r gymdogaeth fach wedi dyblu, treblu, yn eu heffaith arni. Yr holl fanylion bach cyfrannol i’r darlun cyflawn o’r pentre a’r ardal gyfagos yn datguddio eu hunain iddi am y tro cynta’n iawn wrth iddynt geisio naddu eu hunain ar ei hymwybod; yr adar gwlyptir oedd yn dod i fwydo’n achlysurol ar y lwgwns a’r cregyn, gan heidio’n gymylau stwrllyd; arogl y sglodion ffres a godai o’r siop fach ger y traeth yn gryfach ac yn fwy amheuthun nag erioed; roedd yna rywbeth rhamantus yn awr am y trên a deithiai rhwng Abertawe a Chaerfyrddin bum gwaith y dydd ar hyd y rheilffordd; dôi arogl heli’r môr yn gryfach i’w ffroenau ac ni ddiawliai Celyn ragor y tywod fyddai’n sicr o lenwi’r bylchau rhwng bysedd ei thraed bob tro yr âi hi am dro o’r tŷ i lawr i’r pentref. A heno, edrychai Castell Llansteffan, a fu wastad mor llwyd a chyffredin i’w golwg, fel rhyw wyliedydd Mabinogaidd arwrol ar ochr arall yr aber, yn cadw ei lygad gwarchodol ar geg yr afon. Sylweddolodd Celyn ei bod yn caru’r lle.

			Cafodd ei deffro o’i breuddwyd liw dydd gan Ed yn cyrraedd yn ôl ati o gefn y Freelander. Yn un llaw roedd sbaner newid olwyn car ac yn y llaw arall damaid swmpus o hen sach datws yr oedd wedi dod o hyd iddo yn y bŵt.

			‘Be ti’n mynd i wneud â’r rheina?’ gofynnodd Celyn.

			‘Y peth mwya’ caredig allwn ni wneud,’ meddai Ed, mewn llais ‘dyn mawr’. ‘Sa i’n credu byddi di moyn watsio hyn, bêb.’

			Clywodd Celyn ryw dinc nawddoglyd yn ei gyngor, cyn syllu’n gegrwth wrth iddi sylweddoli goblygiadau’r hyn roedd Ed newydd ei ddweud. Doedd bosib ei fod yn ystyried y fath beth.

			‘Na, Ed! No way ’yt ti’n mynd i’w lladd hi!’

			‘Be? O, cym on, dim ond blydi aderyn yw e!’ wfftiodd Ed, cyn sylweddoli ei fod efallai wedi digio ei wejen. ‘Wel, smo ni’n mynd i adel i’r aderyn ’oddef fel hyn, odyn ni? What has to be done, has to be done, bêb.’

			Trodd Celyn i edrych ar y dylluan, oedd wedi bod yn stryffaglu wrth geisio ei rhyddhau ei hun yn y cyfamser, ond gyda hynny, wrth i’w llygaid gwrdd â rhai Celyn unwaith eto, fe ymlonyddodd ar ei hunion. Heb dorri’r cyswllt llygad o gwbl, meddai Celyn wrth ei sboner,

			‘Dere â’r sach ’na i fi.’

			‘Pam? Be ti’n moyn â hi?’

			‘Fe rown ni ’ddi dros ben y gwdihŵ i’w chadw ’ddi’n dawel. Unweth bydd hi ’di tawelu wedyn, gwna di’n siŵr bod y sach yn aros dros ei llyged ac fe wna i dreial ei thynnu ’ddi’n rhydd o’r grille.’

			

			Edrychodd Ed yn hurt arni.

			‘A be wedyn?’ rhochiodd.

			Beth wedyn, yn wir? Beth oedd y cynllun? Doedd gan Celyn ddim cynllun ond onid oedd hi’n werth ceisio achub y dylluan yn gyntaf, heb orfod ei lladd yn ddifeddwl?

			‘Olreit te,’ meddai Ed. Edrychai’n siomedig.

			*

			‘O, diolch i ti, Cel,’ meddai Robbie wrth dderbyn y bocs bach cardfwrdd yn ei law. Rhoddodd yr anrheg i orwedd dros dro ar y peiriant weldio oedd gerllaw iddo ac arno sticer lliwgar Morris Motors. Eisteddodd ar hen deiar tractor oedd ar lawr a sychodd ei ddwylo yn ei oferôls cyn datod y rhuban ar ben y blwch a chodi’r clawr pinc, gan ddatguddio hanner dwsin o ddanteithion perffaith, crwn a sgleiniog.

			‘O… reit!’ meddai, â rhyw wên ddryslyd yn sboncio yn ei lygaid. ‘Be ti’n galw’r rhein, te? Ma’n nhw’n edrych fel byrgyrs bach!’

			‘Be? Wel, diolch yn fowr i ti!’ chwarddodd Celyn, gan esgus digio’n chwareus. Wrth iddynt chwerthin, daliodd y naill lygaid y llall am ennyd yn hwy nag oedd raid, cyn i Robbie dorri’r cysylltiad ac edrych yn swil i berfedd y bocs unwaith eto.

			‘Macarons yw nhw, ’chan,’ dywedodd Celyn. ‘Bisgedi dessert o Ffrainc!’

			‘Yr holl ffordd o Ffrainc?’ holodd Robbie, gan wybod yn iawn nad oedden nhw wedi teithio ymhellach nag o gegin Celyn ei hun. Rhoddodd Celyn hwb ysgafn iddo ar ei ysgwydd.

			‘Ti’n gwbod be ’wy’n feddwl!’

			Rhagor o chwerthin. Yna distawrwydd cysurus, diddig. Roeddent yn ffrindiau bore oes. Gafaelodd Robbie yn un o’r bisgedi boliog gan ei chodi o’i flaen a’i hastudio.

			‘Pistachio,’ esboniodd Celyn.

			Cnodd Robbie i mewn i’r fisgeden fach a chrychu ei wyneb mewn gwg o bleser.

			‘Mai god, Cel… ma’r rhein yn ffantastig!’

			‘Weeel, be arall oeddet ti’n ddisgwl?’

			Chwarddodd y ddau eto. Llowciodd Robbie ei facaron a’r boddhad yn amlwg ar ei wyneb, wyneb oedd yn flotiog dan olew a baw. Yna, cododd y ddau eu pennau yn union ar yr un pryd i wylio barcud coch yn sleifio heibio ar yr awel uwchlaw’r garej fach. Gollyngodd Celyn ochenaid lon. Oedd, roedd hi’n gwybod yn ei chalon ei bod hi wedi gwneud y penderfyniad cywir.

			‘Sa i’n gwbod shwt i ddiolch i ti,’ meddai Celyn yn dawel.

			‘Heno ma’n nhw’n dod â Blodyn ’nôl, ontefe?’ gofynnodd Robbie ar ôl eiliad o fyfyrio.

			‘Blodeuwedd ti’n feddwl?’ atebodd Celyn gan biffian. ‘Ie, heno. Ffaelu aros!’

			‘Greda i!’

			Fe fu’r dylluan roedd Celyn wedi ei tharo gyda’r Freelander ar y noson honno rai misoedd ynghynt yn un o gleifion y warchodfa dylluanod enwog yn Nyfnaint ers hynny. Daeth yn amser yn awr i’w rhyddhau yn ôl i’w chynefin, wedi i staff y warchodfa lwyddo’n wyrthiol i wella’r aden a dorrwyd. Roedd Celyn wedi bod mewn cysylltiad â nhw’n ddyddiol er mwyn holi sut roedd y dylluan yn dod yn ei blaen, a sut hwyl oedd arni; serch hynny, ni lwyddodd yn ei hymdrechion i ddysgu’r staff sut i ynganu ei henw – Blodeuwedd – o gwbl. Blod-eye-with oedd y gorau gawsai ganddynt. Byddai Blodeuwedd yn dychwelyd heno ac roedd Celyn am ei chroesawu, cyn ei rhyddhau yn ôl i’w chynefin ger yr allt goediog a edrychai i lawr dros Lanishmael a Bae Caerfyrddin.

			‘Ti ’di clywed oddi wrth Ed o gwbl, te?’ gofynnodd Robbie’n ddidaro, a’i olygon o hyd ar yr awyr wag. Roedd y barcud wedi hen hedfan heibio.

			‘Na. Dim ers inni sorto busnes y fflat ma’s.’

			Nodiodd Robbie ei ben.

			‘Ma’ hi, Kyra, wedi symud ato fe yn Gyrdydd nawr. O’t ti’n gwbod ’ny?’

			‘O’n… O’n i ’di clywed,’ meddai Robbie. ‘Ti ’di dojo bwlet fan’na, Cel.’

			Ymatebodd Celyn â gwên wantan.

			‘Reit, te!’ meddai Robbie gan neidio fel chwannen yn ôl ar ei draed. ‘Ti’n barod am y moment of truth?’

			Goleuodd wyneb Celyn.

			‘Ym…duuhh!’

			‘Dere ’mlân, te!’

			Yn eu cyffro, prysurodd y ddau i gyfeiriad cefn yr adeilad sinc y deuai synau cras, mecanyddol ohono. Pan gyrhaeddon nhw eu cyrchfan, ebychodd Celyn yn drwm o syndod wrth weld yr hyn oedd o’i blaen; yno y safai’r fan a brynodd ar y cyd â Robbie ar ôl gwerthu’r hen Freelander. Hen box-van symud dodrefn oedd wedi mynd yn flinedig a di-raen dros y blynyddoedd ond roedd Robbie wedi ei thrawsnewid, wedi gweithio hud a lledrith arni. Tincro gyda’r injan. Newid paneli. Roedd hi fel newydd. Yn awr, roedd simdde fach a chwfl ar ei phen yn ymwthio o’r to yn y cefn. Yn ogystal, roedd hatsh weini wedi ei hychwanegu at ochr y cerbyd a’r cyfan wedi ei baentio’n ffres. Ond, er gwaetha’r ychwanegiadau a’r gwelliannau oll, yr hyn a wnaeth i Celyn wenu fel gât oedd y geiriau oedd wedi eu hysgrifennu’n amlwg mewn llythrennau cain, Eidalaidd eu naws, ar hyd yr ochr:

			‘Il Baia di Caerfyrddin’

			Pizzas a Choffi o’r Safon Gorau | Pizzas & Coffee of Quality

			Celyn Morgan: 01680 990611

			‘Jyst mewn pryd ar gyfer y booking priodas ’na ’mhen pythownos,’ meddai Robbie wrthi.

			‘Mae’n hyfryd, Rob!’

			Ni allai Celyn ddod o hyd i’r geiriau ac roedd hi’n gwybod yn iawn mor bitw y swniai ei hadwaith.

			‘Bydde fe’n syniad i ti ymarfer ei hiwso hi te! Alla i… ym… ddod draw i gael pitsa peperoni nos yfory, os ’yt ti’n fodlon ontefe? Jyst i ti ga’l bach o bractis.’

			Nodiodd Celyn ei phen, y wên yn gorchfygu ei hwyneb o hyd.

			‘Wrth gwrs ’ny,’ atebodd.

			Gafaelodd Celyn yn dynn yn llaw Robbie wrth i’r ddau agor drws cefn y fan.

		

	
		
			Gwerth Chweil

			Lleucu Non

			Annwyl Ms Jones,

			Mae’n bleser gennym gynnig swydd Rheolwr Prosiect Cofia Lleu i chi. Llongyfarchiadau! …

			A dyna fo, rhwng e-bost marchnata diweddaraf Lucy & Yak ac e-bost gan y banc am ryw faterion ariannol anodd eu deall. Roedd Ani newydd dderbyn y newyddion gorau erioed. Roedd hi wedi cael cynnig ei swydd ddelfrydol… ac roedd hi’n gallu symud adref!

			Ond beth am Iago?

			*

			Gan edrych yn y drych hir yn yr ystafell wely, yn ei throwsus a blowsen newydd, brwsia Ani ei dwylo dros ei dillad cwbl lân a thaclus gan ddod o hyd i’r crychau lleiaf. Daeth y diwrnod mawr o’r diwedd.

			‘Pa gyflogwr newydd sy’n mynd i ’nghymryd i o ddifrif os oes gen i grych ar ochr cyffiau ’mlows?’ holodd ei hadlewyrchiad.

			I feddwl ei bod yn un sy’n cael trafferth deffro yn y boreau, roedd hi wedi deffro cyn ei larwm heddiw i gael digon o amser i ddewis ei gwisg a’i steil gwallt. Nerfusrwydd. Ar ôl newid a thrio dwsin o steiliau gwallt gwahanol, mae hi’n penderfynu gadael ei gwallt yn rhydd!

			Syllodd ar y tegell a’r cwpan wag yn hiraethus gan amau’n siŵr y byddai nerfusrwydd ei dwylo’n tasgu’r te dros lendid ei dillad.

			O, dwi ar bigau drain! Ond o leia bod y gwaith caled yn y brifysgol am fod werth yr holl chwys a darllen a sgrifennu a chofio a phob cur pen.

			Daeth sŵn ei ffôn i dorri ar draws ei meddyliau.

			Iago 8:00am

			Pob lwc ’da’r jobyn newydd heddi – ’nei di’n ffab! Caru ti x

			Gwena. Iago annwyl. Ac yn y wên honno, mae’n pwyllo am eiliad fach ac yn gyrru neges ‘diolch, caru chdi fyd’ sydyn yn ôl ato.

			Roedd y dewis i symud yn ôl i Wynedd yn weddol hawdd, er cymaint roedd hi wedi mwynhau ei hamser yn Aber. Pob ffrind newydd, pob darlith, pob antur yn nhywyllwch y dref, pob peint. Ond nid hogan tref mohoni yn y bôn. Teimlai hiraeth am fynyddoedd a llynnoedd Dyffryn Nantlle yn aml.

			Un o’i hoff lefydd yn y byd yw Mynydd Cilgwyn. Yno, ar ei phen ei hun neu gyda’i mam yn wynebu unrhyw fachlud, oedd yr adegau pan fyddai hi’n gallu coelio mewn hud a lledrith; dewinoedd, merched a wnaed o flodau yn troi’n dylluanod, cewri a thylwyth teg a fyddai’n ymgynnull wrth eu cylch ar Fynydd Cilgwyn.

			Blas yr aer wrth gael dy wynt

			teimlaf ’sgyfaint yn llenwi’n gynt

			mae ’na wahaniaeth yn y ffordd dan ni’n anadlu

			mewn dinas a phentref bach ger y môr yng Nghymru.

			

			Ond mae ’na flas cas wrth adael Iago. Ar ôl pythefnos i ffwrdd oddi wrtho, mae dod yn ôl i’r arfer o fyw ar ei phen ei hun yn her ond yn un y mae Ani’n hapus i’w hwynebu – mae hi’n fwy nag abl i wneud hyn.

			Gan ysgwyd ei phen o unrhyw feddyliau negyddol, mae’n cymryd un olwg arall yn y drych. Sicrhau ei bod yn edrych yn ddigon taclus a phroffesiynol. Rhuthro. Estyn bag. Côt. Anadl ddofn. Gadael tŷ. Diwrnod cyntaf. Amdani!

			*

			Ddeufis yn ddiweddarach ac mae Iago wedi bod yn byw gydag Ani ers mis. Symudodd ati heb unrhyw syniad beth fyddai o’n ei wneud o ran gwaith. Bu’r ddau yn dadlau yn ôl ac ymlaen a oedd symud i’r ardal yn syniad da ond roedd Iago’n benderfynol o fyw efo Ani.

			Yn syth, roedd y bryniau bach o focsys o bethau Ani oedd wedi disgwyl cael eu gwagio ers wythnosau wedi diflannu a’r holl lyfrau, addurniadau a fframiau lluniau wedi’u gosod o gwmpas y tŷ gan ei wneud yn gynnes a chartrefol.

			Mae hi’n nos Fercher a daw Ani adra i weld Iago’n pori trwy samplau o baent a phapur wal. Coda Iago ei ben o’r stribedi lliwiau’r enfys taclus wrth glywed y drws ffrynt yn cau ac mae’r canolbwyntio difrifol yn troi’n wenu llawn cyffro.

			‘Hei! Shwt odd gwaith?’ gofynna.

			‘Iawn, diolch. Trefniadau ola wedi’u gneud. Teimlo fel diwrnod hir ond hei-ho!’ ateba Ani’n flinedig. Cymera anadl sydyn a thynhau ei gwefusau a’i heiliau mewn penbleth, ‘Be ti’n neud?’

			

			Gan sylwi nad cyffro sy’n ei llais, ateba Iago braidd yn ansicr,

			‘O… ym… wel… o’n i’n meddwl y bydden ni’n gallu peintio’r stafell sbâr penwthnos ’ma? Falle meddwl wedyn’ny os y’n ni’n moyn newid y stafell sbâr yn swyddfa gartre?’

			Saib.

			‘Ond pwrpas swyddfa adra yn y tŷ fasa gweithio yno…’ Mae hi’n stopio i bwyllo. ‘O! Ti’n trio deud wrtha i bo chdi ’di cal swydd?’

			Disgynna wyneb Iago eto, heb olwg o’r wên gyffrous bellach.

			‘Naddo, dim ’to.’

			Saib.

			‘Ti ’di bod yn chwilio heddiw?’ gofynna Ani’n nawddoglyd.

			Iago yw’r un sy’n ceisio pwyllo bellach.

			‘Do, fi wedi bod yn chwilio! Paid â bod fel hyn. Fi yn trio. Fi yn chwilio! Ond sa i ’di rhoi’r ffidil yn y to a sa i’n moyn i tithe wneud chwaith!’ ebycha Iago, gan ddechrau colli ei amynedd.

			Dyma ddechrau sgript pob ffrae a floeddiwyd dros y tŷ ers i Iago beidio cael swydd neu gyfweliad ers iddo symud i mewn.

			‘Iago, ma’ gen ti radd mewn archaeoleg. Ddudis i wrthach chdi nad oes ’na ddim llawer i chdi neud yn fa’ma…’

			‘Do, sawl tro! Ma’ fe fel ’set ti ddim yn moyn i fi symud ’ma. Sa i ’di symud ’ma dim ond i chwilio am waith. Sa i ’di symud ’ma achos fi angen saib bach o’r dre sy’n rhy brysur i fi ar adegau. Fi ’di symud lan ’ma achos fi’n moyn bod ’da ti. Ac achos ti rwy’n caru’r lle ’ma. Ma’ potensial fan hyn i fi ddod o hyd i rwbeth gwerth chweil. So hynny’n ddigon?’

			Dechreua llygaid Iago ac Ani ddyfrio, dagrau’r ddau yn bygwth llifo ond y ddau yn rhy styfnig i ymollwng. Arhosa Ani’n fud a stond, yn gwybod y bydd ei llais yn dechrau crynu pe bai’n agor ei cheg i ateb.

			‘Sa i’n moyn bod yn gas, Ani, ond ti’n cadw trio ’ngwthio i i ffwrdd. Sa i’n gwybod pam ond plis stopia,’ cryna llais Iago.

			Gydag anadl ddofn ar ôl dweud ei ddweud, aiff Iago am dro i gael awyr iach a gadael Ani yn y tŷ sy’n teimlo’n wag ac yn dywyll, mwya sydyn.

			*

			Mae Ani yn y gwaith. Wrth weithio gydag aelodau hŷn ei chymuned, y rhai sydd wedi ei gwylio’n tyfu, mae Ani’n teimlo ei bod yn perthyn – i’w chymuned, i’w thir, i’w hiaith. Ar y diwrnod hwn, mae’n mynd ag ugain o bobl i draeth Dinas Dinlle am dro.

			Mae’r haul yn gwenu’n braf a’r gwynt yn chwythu’n fain ond mae pawb yn teimlo’n weddol gynnes. Ar ôl cinio hyfryd, mae Ani a’i chydweithwyr yn mynd â’r criw am dro. Daw rhai o Benygroes, eraill o Dalysarn, Carmel, Nantlle, Llanllyfni. Un tro, doedd teithio rhwng y pentrefi yn ddim i’r hen ffrindiau ond mae henaint wedi eu goddiweddyd bellach. Hoff ran ei swydd i Ani yw gweld hen ffrindiau yn cofleidio’i gilydd ac yn sgwrsio fel tasai amser heb fynd heibio, a sgwrsio fel tasai fory ddim yn bod, a gweld bod eneidiau llawer ohonynt yn dal yn ifanc.

			Wrth fynd am dro, mae Ani’n gwthio cadair olwyn Mrs Wilias. Mae Mrs Wilias yn gallu cerdded yn o lew ond bod ei choes chwith ‘o hyd yn chwarae tricia’. Bu Ani’n byw ar yr un stryd â Mrs Wilias am ddeunaw mlynedd cyn iddi symud i ffwrdd i Aber i astudio. Roedden nhw’n hen lawia.

			

			‘Wyddost ti be, Ani fach, dwi mor hapus dy fod di’n ôl!’ ebycha Mrs Wilias.

			‘Ma’ hynny’n garedig iawn ohonoch chi, Mrs Wilias. Dw inna’n falch hefyd. Mae hi’n braf cael bod ’nôl wrth yr hen fynyddoedd ’ma.’

			Wrth ddweud hyn, teimla Ani’r gwynt yn chwythu ei gwallt o’i hwyneb yn wyllt ac wrth gau ei llygaid i amsugno’r teimlad i’w eithaf, mae rhyddhad yn tonni drosti a’i meddwl yn dechrau clirio. Mae’n gwybod y caiff drafferth i frwsio’r holl glymau o’i gwallt yn nes ymlaen.

			‘Ani!’ ebycha Mrs Wilias, gan ysgwyd Ani o’i myfyrdod.

			‘O, sori!’

			‘Deud oeddwn i mor braf ydi cael pobl ifanc fel chditha’n symud yn ôl. Y gwir ydi, mae ardal fechan fel hon angen pobl ifanc.’

			‘Ym mha ffordd?’ gofynna Ani, er ei bod yn amau ei bod yn gwybod yr ateb.

			‘Wel, be ydan ni hen bobl yn gallu ei wneud mewn difrif calon? Dwi’n cael trafferth efo bob dim, yn enwedig efo’r goes ’ma’n chwarae triciau arna i…’

			Gwena Ani wrth glywed hoff ymadrodd Mrs Wilias.

			‘Ar ben hynny, wyt ti wedi bod i’n stryd ni yn ddiweddar? Ugain mlynedd yn ôl, a chditha’n fabi, ro’n i’n gwybod yn union pwy oedd yn byw ym mhob tŷ ac os oedden nhw’n gallu siarad Cymraeg. Does gen i ddim clem y dyddiau yma, heblaw am y rhai sy’n dal yno. Mae pobl yn mynd a dod, a saff iti fod hen dŷ Wil Bwtch, heddwch i’w lwch, yn dŷ haf erbyn hyn.’

			Saib.

			

			‘Wel, dwi’n falch fy mod i’n ôl,’ meddai Ani ar ôl ceisio meddwl sut i godi calon yr hen ddynes annwyl.

			Daw ryw sioncrwydd i lais Mrs Wilias wrth iddi symud ymlaen i’r sgwrs nesaf.

			‘Be am dy gariad di? Hwntw ydi o, medda dy fam. Doeddwn i’m yn dalld be ddudodd hi oedd ei faes nes iddi ddeud fod o’n debyg i Indiana Jones, a’i fod o wedi symud i fyny. Wannwyl!’

			Ton o anesmwythder sy’n dod dros Ani y tro hwn.

			‘Ia, hwntw. Do, ’di symud i fyny i’r gogledd. Wn i ddim am faint,’ ateba’n sydyn.

			‘Be ti’n feddwl, pwt? Ydach chi’n ffraeo?’

			‘Yndan, braidd. Dydi o ddim wedi cael gwaith eto, er, mi ddudis i wrtho fo mai dyna fasa’n digwydd.’ Rhuthra’r geiriau o’i cheg heb iddi fedru eu rheoli ac yn syth mae hi’n difaru.

			‘Ani, stopia am funud, wnei di? Stopia gerdded, rho’r brêcs ar hwn a tyd o ’mlaen i.’

			Ufuddha Ani i Mrs Wilias wrth i’r newid sydyn yn nhymer ei hen gymydog godi ofn arni.

			‘Gwranda arna i. Mae ’na ddau beth i berson – yr hyn maen nhw ei isio mewn bywyd a’r hyn maen nhw ei angen mewn bywyd. Mae’r cradur isio swydd ond mae o dy angen di. Ac mae o wedi gwneud yr ymdrech i symud atat ti. Ti’n teimlo dy fod di wedi bod yn unig am flynyddoedd ac yn teimlo’n gyfforddus felly. Ti ddim isio cael dy siomi a dwi’n dallt hynny, pwt, ond ti’n difetha rhywbeth arbennig yn ei wthio fo i ffwrdd. Ti isio byw yma a ti isio’r swydd yma. Gwych. Ti ’di gwneud llawer yn hapus wrth wneud hynny. Ond ti angen dy gariad. Ti angen rhywun i ofalu amdanach chdi yn hytrach na chdi yn gofalu am bawb arall. Helpa dy Indiana Jones i gael swydd, mae ’na gyfleoedd ym mhob man. Ti ond angen chwilio amdanyn nhw.’

			Ar ôl saib fyfyriol, mae Ani’n nodio’i phen, yn sychu ei bochau ac yn diolch yn dyner i Mrs Wilias cyn dechrau gwthio’r gadair olwyn unwaith eto.

			*

			Mae wythnos wedi mynd heibio ers y sgwrs gyda Mrs Wilias. Mae Ani yn edrych yn ei blaen ar y lôn, a thrio gwrando’n astud am geir rhag ofn y bydd angen iddi gamu i’r gwair wrth gerdded i gyfeiriad Carmel. Gadawodd nodyn i Iago cyn gadael am y gwaith y bore hwnnw yn awgrymu y dylen nhw fynd am dro ar ôl swper. Cerdda Iago wrth ei hymyl nawr ac er iddyn nhw anghofio am y ffrae ddiweddaraf, mae’r cwmwl du yn dal i hongian uwch eu pennau, yn llawn dafnau glaw. Dydi Iago ddim yn deall pam mae bag ar gefn Ani os mai dim ond mynd am dro maen nhw ond penderfyna ganolbwyntio ar y caeau maith wrth iddyn nhw gerdded ar y ffordd, cyn i honno godi’n serth a throi i’r dde am gyfeiriad Mynydd Cilgwyn.

			‘Shwt odd gwaith?’ gofynna Iago’n llwm.

			‘Da, diolch,’ ateba Ani â gwên sy’n synnu Iago.

			‘Gwd, gwd.’

			Saib annifyr.

			Cymera Ani anadl ddofn wrth gyrraedd y copa a gweld mynyddoedd mawreddog ei hardal. Mae pentref Fron, Mynydd Mawr a’r Wyddfa i’r dwyrain.

			‘Mynydd Eliffant!’ ebycha Iago gan edrych i gyfeiriad Mynydd Mawr. Gwena Ani’n falch ei fod wedi cofio’r hyn a ddysgodd iddo am y mynydd â thri enw.

			

			I’r de mae Crib Nantlle yn cychwyn pen yr Wyddfa ac yn symud ar ei hyd i gyfeiriad y gorllewin, y Garn, Bwlch y Fellten, Drws y Coed, Trum y Ddysgl, y Mignedd, Craig Cwm Silyn a Garnedd Goch yn arwain at Gwm Dulyn a Chraig Goch. Mae hefyd yn gweld Bwlch Derwin, Craig Ddu a’r Eifl ynghyd â chaer Dinas Dinlle. Ar ddiwrnod clir, mae’n gallu gweld Ynys Cybi, Ynys Llanddwyn a rhannau o Sir Fôn o Gilgwyn.

			Yma, o’i blaen, mae campwaith ei hardal a’r lle perffaith i ryfeddu at harddwch ei thir. Yma, yn agos at amser machlud haul, mae pinc, oren, melyn a gwyn yn cyffwrdd copa’r holl fynyddoedd gwyrdd-frown ac yn gweddu â môr Dinas Dinlle fel paent dyfrlliw.

			Symuda Ani at gylch caregog y tylwyth teg a tharo’r garreg wrth ei hyml, yn gofyn yn fud i Iago eistedd wrth ei hochr. Pan mae’n teimlo’i gorff wrth ei hyml, mae’n tynnu’r bag oddi ar ei chefn ac yn tynnu ffolder llawn dirgelwch allan.

			‘Sori.’

			Aros yn ddistaw mae Iago gan syllu ar wyneb Ani.

			‘Sori am drio difetha’n perthynas ni, am drio dy wthio di i ffwrdd. Roedd gen i ofn dod yn rhy gyfforddus efo chdi yma ac yn ofni basach chdi’n gadal un diwrnod. Dylwn i fod wedi deud yn gynt. Sori. A sori am ddeud clwydda. Ti’n iawn, mae ’na botensial mawr yma ac ro’n i’n gwybod hynny,’ meddai Ani, ei llais yn dechrau crynu. Teimla law Iago yn gorffwys ar ei llaw hithau ac mae’n codi ei phen i weld bod dagrau’n cronni yn ei lygaid yntau hefyd.

			‘Mi ges i sgwrs efo Mrs Wilias wsnos dwytha. Wel, dwi’n deud sgwrs, roedd o’n fwy fel dwrdio ganddi a deud y gwir,’ chwardda. ‘Dwi wedi bod yn ymchwilio i fannau yn yr ardal fasa o bosib o ddiddordeb i fy Indiana Jones i, fel y gwnaeth Mrs Wilias dy alw di. Mae ’na dipyn – Cae Engan, Cadair y Frenhines ar Glogwyn Melyn, fuodd Ymddiriedolaeth Archaeolegol Gwynedd yn Ninas Dinlle ychydig o flynyddoedd yn ôl. Felly, bosib fydd ’na ddim swyddi’n mynd ond be am i chdi ddechra cysylltu efo pobl ar ôl i chdi gymryd golwg dros y rhain. Ella y doi di o hyd i rywbeth gwerth chweil.’

			Aros yn fud mae Iago am funud, mewn syndod. Mae’n tynhau ei afael yng nglin Ani ac yn symud ei law arall i afael yn ei hwyneb a rhoi cusan gynnes iddi.

			‘Ti’n werth y byd. Diolch.’

		

	
		
			Y Rhestr

			Morfudd Owen

			Dyma fi’n nofio yn y môr ar ddiwrnod ych a fi lle mae’r cymylau yn bygwth fy ngwlychu ymhellach – a dwi yma oherwydd rhyw addewid ffôl. Dwi’n suddo i fy mhengliniau fel bod y dŵr yn llifo dros fy ysgwyddau ac yn cosi ’nghlustiau. Fydda i ddim digon dewr i roi fy mhen oddi tanodd bob tro. Mae’r gorwel yn ddistaw heddiw, dim ond ambell i gwch yn eistedd yno. Ar y lan, mae ci wedi dod â’i berchennog am dro, cap i’r dyn a rhyw siwmper sach gysgu goch i’r ci. Dwi’n edrych ar fy nhwmpath o wydr môr ar ben fy llyfr llyfrgell, fel petai’n drysor gwerthfawr a phawb am ei ddwyn. Mae’r ci yn symud ei drwyn i fy nghyfeiriad ond yna’n ei droi’n sydyn yn ôl at y lan, wedi ei siomi nad morlo ydw i. Dwi’n nofio i mewn i’r tonnau, nes bydd y dŵr yn llosgi fy nhrwyn a fy llygaid. Mae’r môr ar lanw a finnau heb fod yn ddigon cryf i wneud cynnydd yn ei erbyn. Digon am heddiw.

			Taith gyflym, wleb yn y car wedyn, a ’ngwallt yn diferu dros fy nghluniau fel tap ciami, a dwi’n eistedd ar y platfform yn disgwyl y trên. Fel rheol, dwi ddim yn rhy hoff o orsafoedd trên, llefydd oer a thamp, llawn disgwyl, efo lleisiau’n cyhoeddi bod y trenau am fod yn hwyr, hwyrach fyth, neu wedi’u canslo… eto. Ond mae ’na rywbeth am orsaf Bangor a’i dau blatfform; un platfform yn mynd â chdi i ffwrdd ac un platfform ar gyfer dod adra. Does dim ond angen eistedd ar blatfform rhif dau a dwi’n teimlo fel taswn i fymryn nes at fod ar fy ffordd adra.

			Dwi’n clywed y trên yn dod a dwi’n teimlo Casi yn dod yn nes, bron. Mae pawb a’i nain ar y platfform yma’n disgwyl rhywun ac yn trio gweld eu rhywun nhw yng nghanol y llif o bobl – bron fel tasai poblogaeth Bangor i gyd yn dod i ffwrdd oddi ar y trên pedwar cerbyd. Dwi’n sganio’r bobl, yn chwilio am wyneb cyfarwydd fy ffrind.

			‘Buddug! Dwi wedi’i gwneud hi!’ mae Casi’n gweiddi ar draws y platfform.

			Gwta ddeg eiliad wedyn, rydan ni wedi rhedeg at ein gilydd ac mae ei charu mawr hi’n fy nharo fel sach o datw.

			‘Wyt ti’n symud acw i fyw?! Dwi wedi hiraethu gymaint amdanat ti.’

			Mae hi wastad fel tasai ’na ddim amser wedi mynd heibio, heblaw am y newidiadau wela i o fy mlaen – mae ei gwallt hir, tywyll bellach yn fyr a chyrliog a golau. Ynghlwm wrth ei ches mawr, gwelaf siwt wlyb, yn barod ar gyfer ein her dros y penwythnos.

			‘Gwallt gwlyb ie? Chwarae teg, mae’n rhaid dy fod di’n chwalu dy ffordd drwy’r rhestr!’ meddai Casi’n falch ohona i.

			‘Dwi angen dy help di rŵan, Cas, dwi ddim digon dewr hebddat ti!’

			Wrth groesi Pont Borth a’r dŵr islaw, mae Casi’n dweud mai hynny sy’n gwneud iddi deimlo fel petai hi’n dod adra, yn fwy fyth na’r pacio a’r holl daith ar y trên. Dwi’n synnu ei bod hi’n edrych mor hapus, achos ro’n i’n meddwl mai Llundain oedd ‘adra’ iddi hi erbyn hyn.

			‘Pasia’r rhestr draw ’ta,’ meddai Casi efo’i llaw wedi’i hestyn ata i.

			Dwi’n rhoi’r papur iddi, wedi ei blygu’n sgwaryn twt i ffitio mewn poced ôl, y gwyn bellach yn las ar ôl rhwbio yn erbyn y denim am gyn hired. Does dim angen i mi edrych arno erbyn hyn i gofio pob llinell. Mae popeth yn gyfarwydd i Casi hefyd, ar ôl iddi fy helpu i sgwennu’r rhestr bron i flwyddyn yn ôl, ar ôl y parti pen-blwydd pedair ar hugain a phanig pen poenus y bore wedyn am gyrraedd y pump ar hugain. Fel arfer roedd y panig yn cyrraedd pobl yn hwyrach, efo rhestrau o dri deg peth i’w cyflawni cyn cyrraedd y deg ar hugain, ond yn anfuddiol i mi, roedd yr ofn wedi fy nghyrraedd bum mlynedd cyn hynny.

			Dim ond rŵan dwi’n sylwi ar y mwclis piws rownd gwddw Casi, un o’r rhai cyntaf i mi eu creu efo gwydr môr fisoedd yn ôl. Heb fod yn ddigon hyderus i’w gwerthu, mi wnes i roi un yr un i’r criw genod prifysgol, gan ddweud nad oedd rhaid iddyn nhw eu gwisgo. Wrth gwrs, rêl ffrind gorau, mi benderfynodd Casi ei gwisgo trwy’r amser. Erbyn hyn dwi wedi ffeindio ffordd well o ddal y gwydr efo’r metal, ond gan drio parchu’r siwrne.

			Mae fy nwylo i’n dechrau blino wrth i mi droi chwisg rownd a rownd i drio cael ewyn ar ben llefrith i’r coffi – dim siâp deilen neu alarch ffansi yma heb yr offer sydd gen i yn y gwaith.

			‘Reit, dau ddeg pump cyn y dau ddeg pump,’ meddai Casi a’i llygaid yn taro dros y llinellau’n gyflym. ‘Felly mi rwyt ti wedi cyrraedd y pedwar olaf?’

			‘Dwi newydd orffen darllen llyfr rhif dau ddeg pump y bore ’ma a dwi on trac efo nofio yn y môr bob wythnos, felly dwi ar y ddau olaf.’

			‘Rhif… un a dau ddeg dau felly,’ meddai Casi, gan wneud nodyn meddyliol o’r her o’n blaenau dros y penwythnos, cyn gwenu ar y coco siâp calon sgiw-wiff ar ben ei choffi.

			*

			‘Wyt ti’n barod? Un… dau… triii!’

			Efo sŵn y triii… yn troi’n sgrech hir, mi rydan ni’n dwy yn ymollwng i’r môr fel plwm y pysgotwyr mecryll ym Moelfre. Mi rydan ni’n ffeindio ein lle o dan y dŵr, yng nghanol y swigod a’r tynnu a gwthio, ym mol y môr, sy’n fwy tywyll nag oeddwn i wedi’i ddisgwyl. Dwi byth yn mynd mor ddwfn â hyn wrth nofio. Efo pwysau’r dŵr dros fy nghorff, mae hi’n anodd gwybod pa ffordd ydi i fyny; mae gwymon a phlanhigion yn troi’n fwystfilod tywyll sy’n rhoi eu dwylo arnaf i fy nghadw i i lawr. Mae heli’r dŵr ym mhob agoriad, yn llosgi fy llygaid.

			Yna dwi’n gweld y golau uwchben ac mae fy nghorff yn cael ei ddanfon i wyneb y dŵr. Dwi’n gweld Casi, ei gwallt gwlyb yn llawn gwymon, a dwi’n methu stopio chwerthin.

			‘Rhif dau ddeg dau – y naid – joban done!’

			Dwi’n meddwl am y bwystfilod o dan y dŵr a’r teimlad ofnus o fod yn y tywyllwch, ac wedyn am ba mor wefreiddiol a byw dwi’n teimlo rŵan, a dwi fel plentyn sydd ddim isio gadael y parc, achos yr unig eiriau alla i eu dweud ydi, ‘Ac eto!’

			*

			Wrth eistedd ar y traeth ar ôl sawl naid fawr arall, dwi’n teimlo wedi ymlâdd ond mor dda.

			

			‘Dwyt ti ddim yn gwybod pa mor lwcus wyt ti i gael y traethau ’ma i gyd mor agos sti,’ meddai Casi. ‘Mi rwyt ti bum munud i ffwrdd o rywbeth mae pobl yn teithio oriau i ddod i’w weld.’

			‘Mi fasa’n braf tasat ti’n byw yn nes i gael dod efo fi… Mae ’na le i ddwy yn y caiac sti!’

			‘Paid â ’nhemtio fi. Dwi wedi cael digon o adeiladau llwyd a thrwyn llawn snot du o’r tube!’ ochneidiodd Casi.

			‘Rwyt ti’n neud i bopeth edrych mor neis ar dy socials; rwyt ti’n cael gymaint o hwyl!’

			Bob dydd bydd Casi’n diweddaru rhestr hirfaith o bostiadau gwahanol efo lluniau ohoni’n dechrau’r diwrnod efo diodydd lliwgar arbennig ac yn gorffen efo amrywiaeth o bobl wahanol. Dwi’n un o’r gynulleidfa frwdfrydig sy’n ymweld â nhw bob bore i weld beth mae hi’n ei wisgo y diwrnod hwnnw.

			‘Wyt ti wedi meddwl faint o’r pethau ar dy restr di fuaswn i wedi gallu eu gwneud yn Llundain?’ gofynnodd Casi, yn cymryd na wnes i erioed ystyried hynny o’r blaen. ‘Dechrau bob sgwrs yn Gymraeg? Absoliwt non-starter. Dringo mynydd neu gysgu ar draeth? Dwi ddim yn meddwl. Does gen i ddim lle yn fy fflat i gael criw draw ar gyfer pryd tri chwrs chwaith.’

			‘Dwi yn ei werthfawrogi fo. Dwi’n falch ’mod i’n byw ar ynys… achos dwi mor wael efo daearyddiaeth – mae’n hawdd ei ffeindio ar y map! A dwi’n gwybod, does dim ots faint o droadau anghywir dwi’n eu cymryd, fedra i byth fynd yn wirioneddol ar goll. Rwyt ti wastad am ffeindio pont!’

			Mae Casi’n chwerthin.

			‘Fedra i ddim gadael y tŷ yn Llundain heb wario ugain punt, heb sôn am pan ydw i wir isio gwneud rhywbeth.’

			

			Iawn, efallai nad ydw i’n llwyr werthfawrogi’r hyn sydd gen i. Ond mae’n ddechrau.

			*

			‘Reit, rhif un, gwneud rhywbeth rwyt ti wir yn ei ofni.’

			‘Ro’n i ofn neidio oddi ar y clogwyni. Ga i ddefnyddio hwnna fel dau?’

			‘Na chei!’ chwardda Casi. ‘Dau ddeg pedwar cyn dau ddeg pump fasa hynny. Hwn ydi’r ola’. Mae’n rhaid i ni ffeindio rhywbeth rwyt ti’n ei ofni yn ofnadwy.’

			‘Cyn i chdi ddweud, dwi ddim yn mynd ar gyfyl neidr, iawn? Does dim ots gen i os ydi hi’n gyfeillgar neu’n dechrau sgwrs yn Gymraeg. No wê, dim ffiars o beryg.’

			Wrth eistedd adra ar soffa braf, mae’n anodd meddwl am wthio dy hun i wneud rhywbeth sy’n codi ofn. Dwi’n meddwl am bob ofn sydd gen i, neu’r rhai sydd wedi bod yno ers pan o’n i’n fach, fel clown dan y gwely. Hwn ydi’r un mwyaf agored ar y rhestr, un dwi eisoes yn difaru ei gynnwys, ac wrth gwrs, yr olaf i mi ei daclo.

			‘Gan ein bod ni’n siarad am bethau dan ni’n eu hofni… dwi wedi cael cynnig gwneud cwrs TAR,’ cynigodd Casi’n ddistaw.

			‘Tar… fel tarmacio?’ gofynnais, er ’mod i’n methu ei dychmygu hi’n symud o gynorthwydd cyfryngau cymdeithasol i… darmacio lôn. Pa fath o ‘wisg y dydd’ fyddai ganddi hi wedyn?!

			‘T-A-R, ti’n gwybod, cwrs i gael dysgu mewn ysgol. Mae fy hen ysgol i’n chwilio am athrawon ac wedi cynnig ’mod i’n mynd ’nôl a chael fy nhalu am ddysgu ac astudio am y dystysgrif ar yr un pryd.’

			

			‘Pam mae arnat ti ofn hynny?’ gofynnais, yn eistedd i fyny ar y soffa. ‘Mae hynny’n wych!’

			‘Dwi ddim isio i bobl feddwl ’mod i’n gadael Llundain am ’mod i’n methu’i hacio fo. Ond mi fasa hyn yn fwy o bres, mi faswn i’n nes at adra ac mi fasan ni’n gallu mynd ar y caiacs heb i mi orfod treulio pedair awr ar drên yn gyntaf.’

			Mae’r haul yn tywynnu drwy’r ffenest ac yn goleuo wyneb Casi. Mae ei llygaid yn edrych yn fyw wrth iddi sôn am y cyfle. Mi fasai Casi’n gwneud athrawes anhygoel.

			‘Diolch ond dwi’n meddwl ’mod i angen gwneud rhestr o’r pethau yn erbyn ac o blaid,’

			‘Sbia arnon ni’n dwy,’ dwi’n chwerthin, ‘yn methu byw ein bywydau heb wneud rhestr i’n helpu ni!’

			Efo golau’r prynhawn yn disgleirio, mae Casi’n mynd ati i greu rhestr i’w helpu i benderfynu ynghylch y swydd. Dwi’n chwarae efo fy nghasgliad o wydr môr, yn meddwl pa fath o emwaith i’w greu efo darn gwyrdd siâp calon.

			Bob hyn a hyn dwi’n cynnig rheswm arall i’r rhestr, ‘Cael gweld Buddug yn fwy aml’.

			‘Diolch Budds, ond mae hwnnw gen i’n barod – yn y golofn yn erbyn symud ’nôl!’

			Dwi’n lluchio clustog i’w chyfeiriad, yna’n toddi i mewn i’r soffa wrth feddwl am yr wythnos nesaf.

			‘Does gen i ddim mynadd mynd ’nôl i’r caffi bore Llun sti. Os oes rhaid i mi blatio un lemon meringue pie arall…’

			‘Ydi hi cynddrwg â hynny?’ holodd Casi.

			‘Na… mae’n iawn. Fi sydd ddim yn iawn efo pethau’n aros yn jesd… iawn.’ Mae fy mol yn troi. Y cwbl dwi’n ei wybod ydi bod rhywbeth o’i le ond weithiau mae hynny’n ddigon. ‘Be os ydw i’n gorffen y rhestr yma a phopeth yn mynd yn ôl yn union fel ag yr oeddan nhw?’

			Mae Casi’n ysgwyd ei phen, ‘Wnân nhw ddim! Mi wyt ti am gario ’mlaen i ffeindio’r antur sy’n y byd o dy gwmpas di. Nofio yn y môr, gweld ffrindiau, dringo’r mynydd, mynd ar goll yn y goedwig, casglu dy wydr môr, gwneud yr hyn wyt ti isio…’

			Dyna pam wnes i greu’r rhestr. Achos bod y syniad o droi’n bump ar hugain (chwarter canrif!) yn frawychus; beth oedd gen i i’w ddangos ar ôl chwarter canrif? Mae ’na rywbeth am y gair ‘canrif’, am ei fawrder, na fedr beidio â rhoi braw i mi. Cyn dechrau’r rhestr, ro’n i a fy mywyd yn teimlo’n fach, fel taswn i’n byw yng nghysgod y blynyddoedd oedd yn mynd heibio.

			‘Dwi isio gwneud gemwaith,’ dywedais, fy llais yn dawel. ‘Dwi wedi gwerthu dros ugain darn erbyn hyn a dwi wedi gwella cryn dipyn.’

			‘Wel, pam na wnei di ta? Dechrau busnes.’

			Dwi’n ateb cyn meddwl yn iawn am yr hyn mae hi’n ei ddweud. Wrth gwrs, ro’n i wedi meddwl am y peth o’r blaen, fel breuddwyd bell, ond rhyw ddydd, nid y math o beth sy’n gallu digwydd heddiw.

			‘Fedra i ddim dechrau busnes!’

			‘Pam ddim?’

			‘Dwi ddim yn gwybod, dwi’n rhy… ifanc?’

			‘Dwyt ti ddim yn rhy ifanc, rwyt ti’n gwybod dy stwff ac mae gen ti syniad,’ meddai Casi’n gefnogol.

			‘Dwi ddim yn gwybod sut.’

			‘Fasat ti ddim ar dy ben dy hun sti. Mae ’na gyrsiau a ti’n gallu cael grantia, a fedra i helpu efo’r marchnata! Mi fasat ti’n gallu cael stondin yn y ffair…’

			

			Mae’n rhaid i mi dorri ar ei thraws. Mae hi’n mynd fel trên ac mae ’nghalon i’n curo’n gyflym. Mewn ffordd dda neu wael? Dwi’n asesu’r sefyllfa – dwi’n meddwl ’mod i’n teimlo cymysgedd o nerfusrwydd ac egni da. Dwi’n teimlo’n fyw!

			‘Mi wnes i feddwl efallai basa’r garej yn gallu bod yn stiwdio i mi.’ Rhywsut dwi’n blentyn eto, yn cymryd ei chamau cyntaf. Mae Casi’n nodio ei phen. ‘Ond mae arna i ofn!’

			‘Buddug, dyna’n union be ydan ni angen,’ meddai Casi, yn gweld yn glir. ‘Rhif un: gwneud rhywbeth rwyt ti wir yn ei ofni. Wyt ti’n gêm?’

			Mae llygaid Casi’n effro ac mae’r egni yn drydanol. ‘Hyn neu afael mewn neidr!’

			Anadl ddofn.

			‘Rhif un. Dwi’n gêm.’

			*

			Dwi’n deffro fore Sul efo golau’r haul yn disgleirio trwy gil y cyrtans ac yn taro oddi ar y drych ac ar draws fy stafell. Dwi ddim wedi edrych ar unrhyw ap ond dwi’n gwybod y bydd hi’n ddiwrnod braf.

			‘Wyt ti’n dal i deimlo’n ddewr bore ’ma?’ hola Casi dros baned.

			‘Ro’n i’n methu cysgu neithiwr. Dwi wedi bod yn sbio ar y we am gynlluniau busnes yn barod ac wedi ffeindio grŵp wnaiff fy helpu, dwi’n meddwl!’

			Rydan ni’n dathlu trwy godi sŵn y radio a symud i’r gerddoriaeth fel oedden ni yn y brifysgol cyn noson allan a dwi’n teimlo curiad y gân yn dirgrynu o’n cwmpas. Dwi’n trio peidio meddwl beth fyddai’r postmon yn ei ddweud tasa fo’n ein gweld ni’n dawnsio mor wyllt yn ein pyjamas.

			Dwi’n gweiddi dros y gân, ‘Wyt ti’n teimlo’n ddewr?’

			Mae’r rhythm yn gadael ei chorff am eiliad cyn ail-gydio eto. Mae hi’n nodio.

			‘Miss Jones!’

			Wrth feddwl am fynd i’r gwaith yfory, dwi’n sylweddoli bod y gwasgu yn fy mol wedi diflannu. Dwi’n gwenu; mae hi am fod yn ddiwrnod braf.

		

	
		
			Y Drws Cywir

			Sioned BOwen

			Radiotherapi. Cemotherapi. Tamocsiffen. Geiriau oedd yn hollol ddierth i mi, yn gobldigwc go iawn tan yn ddiweddar. Geiriau nad oes angen i blentyn eu gwybod, geiriau oedolyn ydyn nhw, ac nid yr oedolyn cyffredin ond oedolyn mewn creisis. Mae’n greulon, ar hap ac yn brwydro am nerth mewn corff sy’n gwegian. Dyw delio gyda’r fath salwch ddim yn deg, ddim yn hawdd, dyw e ddim yn iawn. Dylen i fod allan yn dathlu diwedd fy arholiadau, allan gyda fy ffrindiau. Dylen i fod yn byw, yn gwneud camgymeriadau a llefain dros fois, nid dros Mam, nid fel hyn mae hi i fod. Bydd rhai yn ysu am gysur, eisiau cwtsh, eisiau siarad, eisiau cofio, eisiau dathlu, eisiau, eisiau, eisiau. Ond y peth symlaf i’w wneud yw cymryd munud ar dy ben dy hun a jyst rhoi cyfle i ti dy hun brofi pob dim. Dwi’n gwybod bod rhaid i mi wynebu hyn ond sut?

			Llyncais bob deigryn a weldio fy ngheg ar gau i guddio unrhyw wendid. Cydiais yn ei llaw, heb wenu i roi cysur, ond aros yn gryf a phendant a hyderus, er mwyn iddi hi allu teimlo fy mod i yno. Crwydrai fy ngolwg y tu hwnt i furiau’r ystafell fach gyfyng. Y tu ôl i’r doctor roedd tonnau’r bae yn chwarae dwli, y môr yn hollol anymwybodol o ddifrifoldeb y sgwrs yn yr ystafell. Mynnodd tonnau gosgeiddig bae Ceredigion fy sylw. Astudiais y llanw a thrai yn dilyn patrwm cyson nad oedd modd ei ragfynegi. Tawelodd tonnau’r bae fy ngofidiau, galluogodd llif hudolus, rhythmig y dŵr i mi bwyllo ac anadlu. Llaciodd y tensiwn o fy wyneb, ymlaciodd fy llygaid, doedd bellach dim rhaid brwydro i rwystro’r argae hwnnw rhag gorlifo. Eisteddais â’m llaw yn cysuro fy mam, â’m llygaid wedi’u serio ar y llanw a thrai.

			Yn ystod yr haf, eisteddais drwy’r triniaethau gyda Mam. Gwyliais y nyrsys bob dydd, y gofal a’r cariad fydden nhw’n eu dangos tuag at bob claf. Efallai ei fod yn swnio fel ystrydeb ond wir i dduw, byddai’r daith wedi bod tipyn yn anoddach heb eu cefnogaeth ddiflino. Yr unigolion a oedd wir yn mynd y cam ychwanegol bob tro. Dyna i chi angylion, tylwyth teg, achubwyr go iawn. Roedd gennym rwtîn, byddai un wâc fach lawr tuag at y traeth bob hyn a hyn yn gwneud byd o les iddi a dwi’n meddwl ei fod wedi helpu gyda’i hiechyd hefyd. Byddai Mam-gu wastad yn pregethu am bŵer byd natur a bod nerth i’w gael o donnau’r môr a’r aer pur sy’n deillio ohono. Eisteddwn ar y wal yn gwylio’r tonnau. Mae’n gas gen i’r traeth ond dwi’n dwlu ar y môr, bach o gylch dieflig mewn ffordd. Mae’r tywod yn mynd i bob man, dyna’r unig broblem mewn gwirionedd, ond dyw e ddim yn ddigon i ’nghadw i o’r môr. Mi alla i fwynhau’r tonnau o’r tarmac taclus wrth eistedd ar ben y wal ac edrych ar y dŵr, o bellter bach neis. Dwi wedi cael yr un profiad wrth wylio’r llanw’n dod i mewn a gwthio’i hun allan dro ar ôl tro, pob ton yn unigryw ac yn mynnu sylw mewn ffyrdd bach gwahanol.

			Mae’r haul yn dechrau mynd i guddio dros y gorwel, mynd i gwato y tu hwnt i’r tonnau. ’Sen i’n iste’n agosach bydden i wedi teimlo’r tonnau’n cusanu fy nhraed, ond dwi’n saff ar y wal. Mae’r môr i’w weld ond alla i ddim ei gyffwrdd. Hen beth od yw’r holl deimladau sydd gennym am bethau sydd y tu hwnt i’n gafael. Dwi’n gollwng deigryn gydag un o’r tonnau, a gallaf deimlo rhywbeth anesboniadwy ym mer fy esgyrn. I mi, gweld y llanw yn dod i mewn ac yn mynd yn ôl mas; ma’ fe’n digwydd yn ddi-stop. Fydda i byth yn blino ar wylio’r don yn bwrw ac yna’n cilio’n ôl i berfeddion y môr. Mae gofidion yn o debyg i donnau, mae’n gylchred fydd byth yn dod i ben.

			Aeth misoedd o’r driniaeth heibio. Rhai cyfnodau’n haws nag eraill, rhai cyfnodau tywyll a heriol. Roedd yr ysgol o fewn pellter cerdded i’r ysbyty, felly dyna le byddwn i bob nos. Ro’n i’n gwybod mai mynd i weld Mam o’n i ond roedd cwpwl o’r nyrsys wedi troi’n ffrindie da i mi. Byddai Nyrs Magi yn dod gyda fi weithiau am dro i’r harbwr i glirio fy meddwl a chael cyfle i anadlu go iawn. Yn ystod cyfnod emosiynol, ansicr ac mewn cyfyng gyngor go iawn, rwy’ bob amser yn troi at y môr; mae’n tawelu fy meddyliau, yn helpu i reoli’r straen ac yn fy atgoffa bod rhywbeth mawr mas ’na sy’n llawer mwy na fi a fy mhroblemau a fy ngofidiau. Roedd Nyrs Magi wir yn mynd y cam ychwanegol ’na a does dim dwywaith na fydden i wedi dod trwy’r cyfnod cystal heb ei gofal hi. Ro’dd Nyrs Magi yn nabod pawb, gwir biler ei chymuned, yn ffrind i bawb a’r nyrs ore’ i Mam.

			Yn ystod cyfnod anodd yn nhriniaeth Mam, pan oedd cwmwl du yn pwyso’n drwm drosom, aeth Nyrs Magi â fi am dro o amgylch yr harbwr. ’Steddon ni ar fainc yn edrych ar y tonnau’n chwarae.

			‘Mae ’na hud yn y tonnau ’ma ti’n gwbod... Bob hyn a hyn bydd pob dim yn mynd yn ormod, mae’r ward ’na’n gallu cael y gorau ohonot ti. Bryd hynny bydda i’n dod at y fainc ’ma fan hyn, i adael i’r môr gymryd drosodd am eiliad.’

			Roedd Nyrs Magi’n siarad gyda fi ond roedd ei llygaid wedi’u serio ar y tonnau, fel petai hi’n cadw llygad rhag ofn i’r môr ddatgelu rhywbeth. Aeth ymlaen i esbonio ei dibyniaeth ar y dŵr a’i bresenoldeb hudol.

			‘Bydd y môr wastad yn llwyddo i lyncu fy ngofidion rywsut, fel petai’r llanw’n casglu’r cwbl a’r trai yn ei gymryd i ffwrdd am ychydig.’

			Syllais arni mewn anghrediniaeth. Peth od yw gweld gwendid mewn craig.

			‘Ti siŵr o fod yn meddwl fy mod i wedi mynd yn hollol dwlali cariad! Ond wir i ti, mae hud yn y tonnau. Mae’r llanw a thrai yn gweithio fel balm yn casglu poen am ennyd ac yn cymryd dy ofidion, cymryd unrhyw bwysau oddi ar dy ysgwyddau. Dwi wastad wedi cael cysur wrth y môr fan hyn.’

			Roedd Nyrs Magi yn llygaid ei lle, roedd y rhyddhad ro’n i’n ei deimlo wrth adael i’r môr gymryd fy mhoenau a’m gofidiau yn gryfach nag unrhyw gyffur.

			Ar ôl misoedd enbyd yn yr ysbyty, roedd Mam yn cael dod adre. Byddai hi’n parhau â’i thriniaeth o bell ac roedd hyn yn fendith. Cymerais rôl Nyrs Bersonol Mam o ddifrif, gan gofio bob dim yr oedd Nyrs Magi wedi ei wneud iddi. Roedd pob diwrnod yn wahanol â’i heriau ond roedd y môr yno yn gefn i mi, weithiau’n dawel ac yn ystyrlon, weithiau’n wyllt a chrac. Rwy’n cofio gweiddi, sgrechian a beichio crio un tro a gwylio’r môr yn cario’r geiriau’n bell, bell i ffwrdd. Mae’r môr yn fwy na phob un ohonom ac yn ein hatgoffa pa mor fach ydyn ni i gyd yn y bydysawd hwn. Roedd cerdded yn araf bach gyda Mam neu garlamu ar fy mhen fy hun yn ddefod ddyddiol a ddaeth â chymaint o ryddhad a phleser i mi.

			Wrth i’r dyddiau ymestyn gam ceiliog, fe wnaeth ein teithiau ymestyn hefyd. Gyda’r driniaeth yn llwyddiant, roedd angen cryfhau a lledaenu ein hadenydd. Dechreuon ni gerdded llwybrau’r arfordir, ychydig ar y tro, gyda’n pecynnau bwyd, yn boenus o araf ar y dechrau ond gan wella’n raddol a chymryd camau mwy. Roedd y gwynt yn ein hwynebau a’r môr yn cadw cwmni i ni yn y cefndir, weithiau’n chwistrellu heli’r môr i’n hwynebau i’n hatgoffa o’i bresenoldeb. Aethon ni draw tuag at Borth, gan fynd ymhellach wrth i Mam gryfhau. Roedd gweld bae Cantre’r Gwaelod yn falm i’r enaid, un o’m hoff storïau pan o’n i’n fach oedd y stori honno. Weithiau mae’n well peidio gwybod beth sy’n mynd i ddigwydd yn y dyfodol.

			On’d yw e’n beth od sut mae un weithred, un peth yn helpu i wneud penderfyniad, yn helpu i ddewis llwybr a dewis un ffordd neu’r llall ynghylch beth i wneud. Dwi ddim yn dda am ymdopi gyda straen, ar yr wyneb dwi’n hawdd, does dim poeni na phendroni am hyn na’r llall. Ond y tu mewn mae’n stori wahanol, y tu mewn mae fy myd ar chwâl gyda drysau diddiwedd yn cynnig atebion helaeth. Ond dewis y drws cywir yw’r her i’r hyn sy’n chwyrlio rhwng fy nghlustiau. Mae cerdded wedi bod yn falm i mi wrth lywio’r dyfodol. Yn yr un modd mae’r môr yn fy ngwarchod, mae cerdded a chrwydro yn fy llonni. Ar ddiwrnod pen-blwydd Mam roedd angen dewis llwybr arbennig.

			Dyma ni’n neidio i’r car ac anelu am y de.

			

			‘Syrpreis bach i ti, Mam. Ry’n ni’n mynd i drial llwybr newydd heddi.’

			Roedd y llais ‘cadw’n bositif, bydd popeth yn iawn’ wedi sticio am ryw reswm. Doedd dim angen cerdded ar bigau rhagor, roedd Mam yn gwella a phob dim yn edrych yn bosibl.

			Llwybr Dic Jones i lawr yn Aber-porth, roeddwn i wedi darllen am y llwybr lle mae darnau o farddoniaeth y bardd enwog wedi’u gosod bob hyn a hyn. Wel am daith, mae mor brydferth, ysbrydol ac unigryw. Dechreuon ni o Ffordd y Felin yn Aber-porth a mynd oddi wrth y môr tuag at dir fferm yr Hendre, hen gartref Dic ei hun. Mae’r llwybr fwy neu lai yn dilyn rhai o’r llwybrau a gafodd eu defnyddio gan y teulu, a’r anifeiliaid, ar hyd y blynyddoedd. Roedd teils wedi’u gosod ar hyd y llwybr yn dangos dyfyniadau o waith Dic: ‘Mor hir yw’r tymor eira, Mor hwyr yn dyfod mae’r ha’.’ Doedden ni ddim yn bell o’r môr ond eto yng nghanol cefn gwlad gyda choed a chaeau, defaid, gwartheg a bywyd gwyllt. Roedd gweld wyneb Mam, mor hapus a llon, mor werthfawr, y geiriau yn atseinio â’n profiadau ni fel teulu dros y misoedd diwethaf mewn ffordd mor ystyrlon a diymhongar. Wrth droedio tir un o gewri ein gwlad, daeth llonyddwch a rhyddhad i’r ddwy ohonom.

			*

			Caerdydd. Lerpwl. Aberystwyth. Er gwaetha’r holl gymhlethdod yn fy mywyd, roedd gwaith ysgol, adolygu a gwaetha’r modd, arholiadau Safon Uwch yn parhau. Ac er syndod llwyr i mi, roedd y canlyniadau’n llawer gwell na’r disgwyl. Roedd wyneb Mam yn bictiwr, yn llawn llawenydd, balchder ac anghrediniaeth hyd yn oed! Daeth y cynigion prifysgol i gyd ar unwaith. Doedd dim amser wedi bod i ymweld â nhw, felly dewisais ar hap. Roeddwn i’n meddwl y byddai Lerpwl yn sbort, dinas y Beatles a phêl-droed a siopau da! Caerdydd, wel, mae pawb moyn mynd i Gaerdydd, beth sydd ddim i’w hoffi am y brifddinas fywiog, ifanc hon? Ac Aberystwyth, wel, rhoddes i Aberystwyth ar y ffurflen fel rhyw fath o gynllun wrth gefn, rhag ofn na fyddwn i’n llwyddo i gael lle yn un o’r lleill. Roedd Mam wedi bod yn rhydd o ganser am fis, treiddiodd y canser allan o’i chorff fel llif yr afon at yr aber. Fel gwyrth, daeth ton o newyddion da, yr wythnos orau a dyna beth oedd yn fy wynebu, dewisiadau, penbleth. Wrth gwrs, es i at y môr i rannu’r newyddion da a cherdded ar hyd y prom yn cicio’r bar a charlamu lan Consti lle’r oeddwn i ar ben y byd.

			Pan oedd Mam yn yr ysbyty, yn ystod y diwrnodau hir, tywyll a phryderus, penderfynais mai dim ond un dewis oedd i mi o ran gyrfa. Roeddwn i’n mynd i hyfforddi fel nyrs. Roedd Nyrs Magi wedi fy ngyrru i fynd amdani. Dilyn yn ei chamau hi, dilyn llwybr ei bywyd a gwneud gwahaniaeth. Ond ble fyddwn i’n gwneud hynny? Lerpwl, Caerdydd neu Aber? Wel, penderfynais dderbyn cynnig Lerpwl ar yr amod fy mod i a Siwan, fy ffrind gorau, yn mynd lan i ymweld â’r brifysgol a’r ddinas ar y dydd Sadwrn ar ôl cael y canlyniadau. Aethon ni lan ar y trên o Aber, gan adael ar ddiwrnod diflas, gwlyb a chyrraedd prysurdeb y ddinas fawr, y goleuadau, y siopau, clybiau nos, tafarndai. Roeddwn i’n gwybod yn syth. Doedd dim dwywaith amdani. Penderfynais yn y fan a’r lle mai’r fan honno oeddwn i am fynd i astudio i fod yn nyrs.

			*

			

			Eisteddaf ar ben mynydd Consti yn edrych i lawr ar Fae Ceredigion, ar drigolion y dre yn mynd o gwmpas yn ôl eu trefn feunyddiol. Grŵp rhedeg yn ymarfer ar hyd y prom, pâr mewn oed yn cadw at yr hen draddodiad o gicio’r bar a chriw o fyfyrwyr yn rhannu jôc ar y traeth. Gwyliaf donnau’r môr yn chwarae dwli a chrwydra fy meddyliau yn ôl i ystafell y doctor yn rhannu’r newyddion am ganser Mam. Dyna’r tro cyntaf i lanw a thrai’r môr fy nghyffwrdd, a heddiw mae’n f’atgoffa o’i bresenoldeb, y dŵr a fu’n gefn i mi drwy’r cyfnodau anoddaf. Roedd y gofal a gafodd Mam pan oedd hi’n sâl yn ffactor enfawr yn ei gwellhad: y lleoliad, yr iaith, aer ffres y môr. Derbyniodd ei thriniaeth yn lleol, gyda nyrsys oedd yn ei hadnabod, nyrsys oedd yn siarad Cymraeg ac yn cefnogi eu cleifion mewn modd personol a dynol. Eisteddaf yn gwylio Bae Ceredigion, yn barod i ddechrau fy narlithoedd bore fory i fod yn nyrs. I fod fel Nyrs Magi, i fynd y cam ychwanegol ac i gefnogi a gwarchod trigolion ein hardal. Adref yng Ngheredigion mae fy lle, does dim dwywaith mai dyma fy ngalwad.

ANDREW TEILO

Ar 61 gweithio fel actor am dros dri deg o
flynyddoedd, penderfynodd Andrew roi

ei gariad oes at lenyddiaeth ar waith; yn
2021, graddiodd o Brifysgol Abertawe gyda

gradd MA mewn Ysgrifennu Creadigol, a
chyhoeddodd ei gyfrol ffuglen gyntaf, Pryfed Undydd, yn 2023.
Fe't magwyd yn Nyffryn Tywi ac yno mae’n byw o hyd, yn fab
balch ei fro.

LLEUCU NON

Daw Lleucu Non yn wreiddiol o Ddyffryn
Nantlle ond bu'n byw yn Aberystwyth fel
myfyriwr ers 2020. Erbyn hyn, mae’n astudio
MPhil Ysgrifennu Creadigol ym Mhrifysgol

A Aberystwyth. Yn y blynyddoedd diwethaf, mae
Lleucu wedi cyfrannu at gylchgrawn digidol Lysh Cymru yn

ogystal @ bod yn olygydd gwadd am gyfnod byr. Mae hi hefyd
wedi cyfrannu at ddau rifyn o Codi Pais ac wedi cyhoeddi ei
stori fer gyntaf yng nghyfrol Ar Amrantiad gwasgnod Sebra.
Mae'n gobeithio parhau 41 hysgrifennu drwy weithio yn
niwydiant cyhoeddi Cymru.

MORFUDD OWEN

Mae Morfudd yn ysgrifennwr o Fon sy'n hoff
- o fyw yn agos at y mér. Astudiodd ysgrifennu
creadigol ym mhrifysgolion Warwick a
Rhydychen, gan ganolbwyntio ar ryddiaith.

Mae wedi ennill sawl Tlws yr Ifanc, a'i geiriau
wedi'u cynnwys mewn cyhoeddiadau megis yr Observer a’
Lampeter Review. Mae'n gweithio i Gyngor Celfyddydau
Cymru.

SIONED BOWEN
Mae Sioned yn byw ar fferm yn ardal
Llanfihangel-ar-arth. Cafodd ei haddysg yn
Ysgol Dyffryn Teifi a Bro Teifi cyn symud
ymlaen i astudio Cymraeg Proffesiynol ym
Mhrifysgol Aberystwyth. Mae'n gweithio
fel Cyfieithydd a Chyfieithydd ar y Pryd gyda Chyngor
Ceredigion. Mae'n aelod gweithgar o Glwb Ffermwyr Ifanc
Llanllwni, mae'n mwynhau cymryd rhan mewn cystadlaethau
amrywiol ac wedi profi llwyddiant llenyddol gan ennill tair
coron yn Eisteddfod Ffermwyr Ifanc Sir Gar. Mae wrth ei bodd

yn darllen, cadw'n heini a chymdeithasu.

HEIDDWEN TOMOS

Mae Heiddwen yn Bennaeth Cyfadrany
Celfyddydau Mynegiannol yn Ysgol Bro Teifl.
Enillodd y Fedal Ddrama yn 2017. Mae'n
awdur ar bump nofel gyda'r chweched i'w
chyhoeddi yn 2025.

ALAW FFLUR JONES

Merch o Ddyffryn Aeron, Ceredigion sydd
~ wrth ei bodd yn darllen ac ysgrifennu,

ac felly aeth ymlaen i astudio Cymraeg a
Newyddiaduraeth gan raddio gyda gradd
dosbarth cyntaf o Brifysgol Caerdydd. Mae
wedi ennill sawl Tlws yr Ifanc yn y gorffennol, gan gynnwys

Tlws yr Ifanc yn yr Eisteddfod Genedlaethol eleni. Mae hyn
yn un 0'i phrif uchafbwyntiau, yn ogystal ag ennill Coron CFfI
Ceredigion a Chymru yn 2023, a Gwobr Goffa Meic Povey am
ddrama dan 25ain yn yr Eisteddfod Genedlaethol eleni. Ymysg
ei diddordebau, mae'n mwynhau mynychu Clwb Ffermwyr
Ifanc Felin-fach, rhedeg a chymdeithasu gyda ffrindiau.

Mae Sioned yn byw yn Nefyn, Pen Lljn
ac yn gweithio fel darlunydd llawrydd
llawn amser. Mae hi'n hoffi creu bydoedd

Dy ! newydd dychmygol, bywiog, llawn lliw a
45 chreadigrwydd. Yn ei hamser hamdden
mae hi'n mwynhau mynd am dro i'r traeth, darllen ac
ymweld ag arddangosfeydd celf. Mae Sioned wedi cael
budd o hyfforddiant elfen Mentro Llwyddon Lleol ac wedi

elwa o gymorth ariannol i ddatblygu ei busnes darlunio ac
animeiddio.





OEBPS/image/tudalen3.png
Cyhoeddwyd gyntaf yng Nghymru yn 2024 gan
Atebol Cyfyngedig, Adeiladau’r Fagwyr, Llanfihangel Genau'r Glyn,
Aberystwyth, Ceredigion SY24 5AQ

ISBN : 978-1-80106-528-3

Hawlfraint y testun © yr awduron
Hawlfraint y dyfyniad © Mared Williams
Hawlfraint yr arlunwaith © Sioned Medi Evans
Havwlfraint y cyhoeddiad © Liwyddo'n Lleol 2025
Anfoner pob ymholiad hawlfraint at Atebol

Ceduwir pob hawl.

Ni chaniateir atgynhyrchu unrhyw ran o'r cyhoeddiad hwn
na’i drosglwyddo mewn unrhyw ffurf neu drwy unrhyw fodd,
electronig neu fecanyddol, gan gynnwys llungopio, recordio
neu drwy gyfrwng unrhyw system storio ac adfer,
heb ganiatad ysgrifenedig y cyhoeddwr.

Dyluniwyd gan Almon

Dymunar eyhoeddwr gydnabod eymorth ariannol Rhaglen ARFOR
drwy brosiect Liwyddo'n Lleol 2050,

atebol.com
vy CREU GWAITH- UL | st
@ummn ARFORER Gy 20 | B

Argraffwyd a rhwymwyd yn Nghymru gan Wasg Gomer,
Llandysul, Ceredigion SA44 4]L

[y crmscen

i
P crtdeer






OEBPS/image/tudalen2.png
fesul darn





OEBPS/image/awduron2.png
] GARETH EVANS-JONES

<
]

Mae Gareth Evans-Jones yn enedigol o
Draeth Bychan, Ynys Mén, ac wedi byw yno
am ran helaeth 0'i fywyd. Yn ddarlithydd
Athroniaeth a Chrefydd ym Mhrifysgol
Bangor, ynghyd 4 bod yn un o gyfarwyddwyr
Canolfan Genedlaethol Addysg Grefyddol Cymru, mae Gareth
hefyd yn ysgrifennu’n greadigol mewn amryw ddulliau ac
wedi cyhoeddi nifer o lyfrau gan gynnwys dwy nofel, cyfrol

o straeon i blant (Llanddafad, 2024) a chyfrol o 1&n meicro

a ffotograffau a enillodd wobr Ffeithiol Greadigol Llyfr y
Flwyddyn 2023, Gylchu Cymru: llun a llén wrth gerdded. Mae
hefyd wedi ennill Medal Ddrama'r Eisteddfod Genedlaethol
ddwywaith ac wedi golygu cyfrolau amrywiol gan gynnwys
Ar Amrantiad - cyfrol o straeon byrion gan awduron newydd a
phrofiadol (Sebra 2024).

MANON STEFFAN ROS

Mae Manon yn awdur, sgriptwraig a
cholofnydd. Mae hi wedi ysgrifennu mwy na
. 40 o lyfrau, ac wedi ennill sawl gwobr am ei

| gwaith. Mae hi'n byw ym Mro Dysynni.






